འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས༌པའི་ནང་

གསུང་གྲོས་བྱུང་ཐོའི་གྲོས་ཆོད་བཅུད་སྡུད།

(ཚོགས་ཞུགས་ཉིནམ་དྲུག་པ་དང་བདུན་པ་ བརྒྱད་པ)

གནམ་ལོ་ས་བྱི་ཟླ་ ༡༡ ཚེས་ ༣.༤.༥.༩. ལུའམ་སྤྱི་ལོ་ ༢༠༠༨ ཟླ་ ༡༢ ཚེས་ ༣༠/༣༡ དང་སྤྱི་ལོ་༢༠༠༩ ཟླ་ ༡ ཚེས་ ༡ དང་༥ ལུ།
ཆུ་ཚོད་ ༡༢.༢༩ ལུ།
ཕུར་བུ།
ད-
དམངས་རྩིས་ཚོགས་ཆུང་གི་སྙན་ཞུ། 
༡.
ལོ་བསྟར་རྩིས་ཞིབ་སྙན་ཞུ་ སྤྱི་ལོ་ ༢༠༠༧ ཅན་མའི་སྙན་ཞུ།
དམངས་རྩིས་ཚོགས་ཆུང་ཁྲི་འཛིན་གྱིས་ ད་རེས་ འབྲུག་གི་སྤྱི་ཚོགས་དང་པའི་ ཚོགས་ཐེངས་གཉིས་པའི་ནང་ ཚོགས་འདུའི་དམངས་རྩིས་ཚོགས་ཆུང་གིས་ རྒྱལ་གཞུང་རྩིས་ཞིབ་དབང་འཛིན་གྱི་བསྐྱར་ཞིབ་ སྙན་ཞུ་ཐེངས་དང་པ་ཕུལ་མི་དེ་ཡང་ འབྲུག་གི་རྩ་ཁྲིམས་ཆེན་མོའི་རྩ་ཚན་ ༢༥ པའི་དོན་ཚན་ ༥ པ་དང་ ༦ པའི་དགོངས་དོན་དང་འཁྲིལ་ དམངས་རྩིས་ཚོགས་ཆུང་གི་འགན་ཁུར་དེ་ འབྲུག་གི་རྩིས་ཞིབ་ཡོངས་ཁྱབ་ཀྱིས་ སྤྱི་ཚོགས་ལུ་ ཕུལ་བའི་ལོ་བསྟར་ རྩིས་ཞིབ་སྙན་ཞུ་དང་ སྙན་ཞུ་གཞན་ཡང་བསྐྱར་ཞིབ་འབད་དེ་ སྙན་ཞུ་ཕུལ་དགོཔ་ལས་བརྟེན་ཏེ་ཨིནམ་ལས་ དེ་ཡང་ རྩིས་ཞིབ་དབང་འཛིན་གྱིས་ མི་དམངས་ཀྱི་རྒྱུ་དངུལ་ཚུ་སྤྱོད་ནི་གི་ནང་ འགན་ཁུར་ཡར་དྲག་གཏང་ནིའི་དོན་ལུ་ སྙན་ཞུ་བཅུད་བསྡུས་ཅིག་ ཨིང་ལིཤ་གི་ཐོག་ལས་ ཆེད་བསྟོད་ཅན་གྱི་འཐུས་མི་ཚུ་ལུ་ འདྲ་རེ་ཕུལ་ཏེ་གསལ་ཞུ་འབད་ཡི།

དེ་ནང་ དང་པ་རང་ རྒྱལ་གཞུང་རྩིས་ཞིབ་དབང་འཛིན་གྱིས་  དམངས་ཀྱི་འཐོན་ཁུངས་ཚུ་ ཕན་ཐོགས་དང་དོན་དག་ཡོད་པའི་དོན་ལུ་ སྤྱོད་མ་སྤྱོད་ཀྱི་ཞིབ་དཔྱད་འབད་ནི་ གཙོ་བོ་བཏོན་པ་གིས་མ་ཚད་ རྒྱལ་སྤྱིའི་རྩིས་ཞིབ་ལག་ལེན་ ལེགས་ཤོམ་ཚུ་དང་མཐུན་པར་ དུས་ཀྱི་འགྱུར་བ་དང་བསྟུན་པའི་སྙན་ཞུ་ཚུ་ བཏོན་ནི་འགོ་བཙུགས་ནུག་ཟེར་ཞུཝ་དང་གཅིག་ཁར་ ལས་འབྲེལ་རྩིས་ཞིབ་བརྗོད་དོན་ རྩིས་ཞིབ་གྲོས་སྟོན་ལས་རིམ་དང་ དུས་རྒྱུན་འཕྲོ་མཐུད་མཁས་རིག་གོང་འཕེལ་ སྤུས་ཚད་ཁས་ལེན་ ཞིབ་འཚོལ་སྡེ་ཚན་བཙུགས་གནང་མི་དེ་ཚུ་ ཧེ་མ་མེད་པའི་ཕྱག་ལས་དང་ སྙན་ཞུ་གསརཔ་ལེ་ཤ་རང་བཏོན་ཏེ་ ལག་ལེན་འཐབ་མི་དེ་ལུ་ དམངས་རྩིས་ ཚོགས་ཆུང་གི་ཁ་ཐུག་ལས་ ཡིད་ཆེས་དང་ ངལ་རངས་སྦོམ་ཡོད་ཟེར་ཞུ་ཡི།

རྒྱལ་གཞུང་རྩིས་ཞིབ་དབང་འཛིན་གྱིས་ སྤྱི་ལོ་ ༢༠༠༧ ཟླ་ ༡༢ པའི་ཚེས་ ༣༡ ནང་འཁོད་ ལོ་བསྟར་གྱི་དམིགས་གཏད་རྩིས་ཞིབ་ ༤༡༥ ལས་ལྷག་སྟེ་ རྩིས་ཞིབ་ ༤༥༠ དེ་ཅིག་གནང་མི་དེ་ཡང་ དམིགས་གཏད་ལས་ལྷག་ བརྒྱ་ཆ་ ༡༡༠.༡༢% ཀྱི་གྲུབ་འབྲས་ཨིན་པས་ཟེར་ཞུ་ནི་དང་ སྙན་ཞུའི་ནང་ གཡོ་སྒྱུ་དང་ངན་ལྷད་ཅན་གྱི་ གནད་དོན་མང་རབས་ཅིག་ ཧེ་མ་ བྱུང་མ་མྱོང་བའི་གྲུབ་འབྲས་དང་ དངུལ་ཀྲམ་ས་ཡ་ ༡༠༠ འི་རྩིས་ ལོག་ལེན་ཏེ་ གཞུང་གི་མ་དངུལ་ནང་ བཙུགས་ཡོདཔ་མ་ཚད་ ངན་ལྷད་བཀག་སྡོམ་ལྷན་ཚོགས་ འགོ་བཙུགས་ཞིནམ་ལས་ཚུར་ གཡོ་སྒྱུ་དང་ངན་ལྷད་ཅན་གྱི་རྩིས་ཞིབ་སྙན་ཞུ་བསྡོམས་ཀྱིས་ ༥༣ དེ་ཅིག་ ཞིབ་དཔྱད་མཐིལ་ཕྱིན་འབད་ནི་གི་དོན་ལུ་ རྩིས་ཞིབ་དབང་འཛིན་ལས་ ངན་ལྷད་བཀག་སྡོམ་ལྷན་ཚོགས་ནང་བཏངམ་བཞིན་དུ་ དེ་བཟུམ་གྱི་ཕྱག་ལཱ་མཛད་མི་ལུ་ ད་ལས་ཕར་ ང་བཅས་རང་ གཞུང་གསརཔ་གི་ཁ་ཐུག་ལས་ རྒྱབ་སྐྱོར་ཧྲིལ་པོའི་ཐོག་ལས་ གསུང་གྲོས་ཚུ་ ཞིབ་ཞིབ་གནང་དགོཔ་གལ་ཆེཝ་འདུག་ཟེར་ཞུ་ཡི།
མ་གཞི་ རྒྱལ་གཞུང་རྩིས་ཞིབ་དབང་འཛིན་གྱི་སྙན་ཞུའི་ནང་བཀོད་དེ་ཡོད་མི་ཚུ་ ཆ་མཉམ་ཁག་ཆེ་བའི་སྙན་ཞུ་ཨིན་རུང་ ད་རེས་ཀྱི་སྙན་ཞུའི་ནང་ གནད་དོན་རྩ་ཆེ་ཤོས་ སྲིད་བྱུས་དང་འབྲེལ་བའི་སྙན་ཞུ་བཅུད་བསྡུས་ཏེ་ ཚོགས་ཁང་ཆེན་མོ་ལུ་ཕུལ་མི་དེ་ དམངས་རྩིས་ཚོགས་ཆུང་གིས་ ད་ལས་ཕར་ ཕྱག་ལཱ་ཚུ་ དོན་སྨིན་ཅན་སྦེ་ཕྱག་ཞུ་ནི་གི་དོན་ལུ་ ཚོགས་ཁང་ལས་ བཀའ་རྒྱ་དང་ལམ་སྟོན་བཟང་པོ་ཚུ་ འཇིགས་སྣང་དང་ཕྱོགས་རིས་མེད་པར་ ངན་ལྷད་ལུ་ གདོང་ལེན་འབད་ཚུགས་པའི་བཀའ་རྒྱ་གནང་དགོཔ་ཡོད་ཟེར་ཞུ་ཡི།
སྤྱི་ལོ་ ༢༠༠༧ གྱི་ལོ་བསྟར་རྩིས་ཞིབ་སྙན་ཞུ།
ང་བཅས་རའི་འབྲུག་རྒྱལ་ཁབ་ཀྱི་འཆར་དངུལ་སྐོར་ སྙན་ཞུ་ཕུལ་མི་ནང་ སྤྱི་ལོ་ ༢༠༠༦-༢༠༠༧ གྱི་རྩིས་ཁྲ་དང་འཁྲིལཝ་ད་ ལོ་དེ་ནང་ གནང་བ་གྲོལ་བའི་འཆར་དངུལ་ དངུལ་ཀྲམ་ས་ཡ་ ༡༨,༩༣༠.༠༢༦ གི་རྩིས་ཨིན་རུང་ འཆར་དངུལ་ལས་ ཟད་གྲོན་ཡོངས་བསྡོམས་ དངུལ་ཀྲམ་ས་ཡ་ ༡༧,༤༨༢.༦༩༥ ལས་བརྒལ་སྤྱོད་མ་ཚུགས་མི་དེ་ནང་ ཚོགས་འདུ་ཆེན་མོའི་འཐུས་མི་ཡོངས་ཀྱིས་མཁྱེན་དགོཔ་འདི་ ང་བཅས་རའི་གཞུང་གི་ཁྲལ་དང་ཁྲལ་མིན་ ནང་འཁོད་འོང་འབབ་ དངུལ་ཀྲམ་ས་ཡ་ ༡༠,༠༨༢.༡༦༠ མ་གཏོགས་མ་ཐོནམ་ལས་བརྟེན་ ནང་འཁོད་འོང་འབབ་ཀྱིས་ བདའ་མ་ཟུན་པའི་ འཆར་དངུལ་ཆད་རྩིས་དེ་ཡང་ ཕྱིའི་བསྐྱིན་འགྲུལ་དང་གྲོགས་རམ་ཚུ་གིས་ ཆད་བསུབ་འབད་དེ་གནང་ནུག་ཟེར་ཞུ་ཡི།

སྤྱི་ལོ་ ༢༠༠༨ ཟླ་ ༡༠ པའི་ཚེས་ ༡༥ འི་ནང་འཁོད་ རྩིས་ཞིབ་དབང་འཛིན་ལས་ ལོ་བསྟར་རྩིས་ཞིབ་དང་ རྗེས་འདེད་རྩིས་ཞིབ་སྙན་ཞུའི་གནས་རིམ་དང་འཁྲིལཝ་ད་ རྩིས་བསྒྲིག་མ་འབད་བའི་ཁག་ཆེན་གྱི་ ཚུལ་མིན་ཡོངས་བསྡོམས་ དངུལ་ཀྲམ་ས་ཡ་ ༡༩༩.༠༨༠ ཡོད་མི་ལས་ དངུལ་ཀྲམ་ས་ཡ་ ༡༠༣.༧༢༩ བརྒྱ་ཆ་ལས་འབད་བ་ཅིན་ ༥༢.༡༠% ཐག་བཅད་རྩིས་བསྒྲིགས་འབད་ཚར་ཏེ་ ལྷག་ལུས་ དངུལ་ཀྲམ་ས་ཡ་ ༩༥.༣༥༡ བརྒྱ་ཆ་ ༤༧.༩༠% ལུས་ཡོད་པའི་སྙན་ཞུ་ཕུལ་ཡི། དེ་ཡང་ དངུལ་ཀྲམ་ས་ཡ་ ༡༩༩.༠༨༠ ནང་འཁོད་ལས་ དངུལ་ཀྲམ་ས་ཡ་ ༡༤༤.༩༠༠ འདི་ ལྷན་ཁག་དང་ལས་ཁུངས་ རྫོང་ཁག་དང་རྒེད་འོག་ རང་དབང་ལས་སྡེ་ཚུ་ནང་ཨིནམ་ལས་ དངུལ་ཀྲམ་ས་ཡ་ ༥༤.༡༨༠ འདི་ ལས་འཛིན་དང་དངུལ་འབྲེལ་ལས་ཁང་ གཞུང་མིན་ལས་ཚོགས་ཚུ་དང་འབྲེལ་བའི་ ཚུལ་མིན་གྱི་རྩིས་ཨིན་པས་ཟེར་ཞུ་བའི་ཁར་ སྤྱི་ལོ་ ༢༠༠༧ ནང་ གཞུང་དང་ འདི་གི་འཆར་དངུལ་ལས་ཁུངས་ཚུ་ནང་ ཚུལ་མིན་རྩིས་བསྒྲིག་མ་འབད་མི་དངུལ་ ཀྲམ་ས་ཡ་ ༣༨.༩༦༨ བརྒྱ་ཆ་ ༣༦.༧༨% ཡར་སེང་སོང་ཡོད་པའི་སྙན་ཞུ་དང་ དེ་ལས་ ལས་འཛིན་དང་དངུལ་འབྲེལ་ལས་ཁང་ གཞུང་མིན་ལས་ཚོགསཔ་ཚུ་ནང་ ཚུལ་མིན་རྩིས་བསྒྲིག་མ་འབད་མི་ དངུལ་ཀྲམ་ས་ཡ་ ༢༦.༦༦༣ བརྒྱ་ཆ་ ༣༢.༩༨% རྩིས་མར་ཕབ་སོང་ནུག་ཟེར་ཞུ་ཡི།

ཞབས་ཏོག་ལྷན་ཁག་

སྤྱི་ལོ་ ༢༠༠༧ གྱི་ལོ་བསྟར་རྩིས་ཞིབ་སྙན་ཞུ་དང་འཁྲིལཝ་ད་ ཞབས་ཏོག་ལྷན་ཁག་ནང་ ཚུལ་མིན་གྱི་དངུལ་འབོར་ ཡོངས་བསྡོམ་དངུལ་ཀྲམ་ས་ཡ་ ༤༨.༦༣༨ ཀྱི་རྩིས་མཐོ་ཤོས་ཅིག་ཨིན་པའི་ནང་ལས་ དངུལ་ཀྲམ་ས་ཡ་ ༡༠.༣༡༤ དེ་ཅིག་ ལཱ་མ་འབདཝ་ལས་ དངུལ་སྤྲོད་ཡོད་མི་དེ་གིས་ གཡོ་ཟོལ་ ངན་ལྷད་དང་ལྐོག་ཟའི་གྲངས་སུ་ ངོས་འཛིན་འབད་དེ་ཡོད་པའི་གནད་དོན་དེ་ ངན་ལྷད་བཀག་སྡོམ་ནང་བཏང་སྟེ་ ལོག་སྟེ་ཞིབ་དཔྱད་འབད་བའི་རྗེས་སུ་ དངུལ་བསྡོམས་དེ་གུ་ལས་ དངུལ་ཀྲམ་ས་ཡ་ ༧.༡༤༥ ལུ་ མར་ཕབ་བཏང་ཡོད་རུང་ ལྷན་ཁག་གི་ཁ་ཐུག་ལས་ འོས་ལྡན་གྱི་ངོས་ལེན་ཅིག་ ད་ལྟོའི་བར་ན་ གང་ཡང་མ་མཛད་པས་ཟེར་ཞུ་ཡི།
རྫོང་ཁག་བདག་སྐྱོང་།

རྫོང་ཁག་བདག་སྐྱོང་ ༡༦ གི་ནང་ ཚུལ་མིན་གྱི་དངུལ་ཡོངས་བསྡོམས་ དངུལ་ཀྲམ་ས་ཡ་ ༤༠.༡༩༩ འི་རྩིས་ཐོན་ཏེ་ཡོད་མི་དེ་ མཐོ་ཤོས་ཅིག་ཨིནམ་ལས་བརྟེན་ དམངས་གཙོའི་རིང་ལུགས་ནང་ གཞུང་གིས་ བདག་སྐྱོང་དང་དངུལ་འབྲེལ་གྱི་དབང་ཆ་དེ་ ས་གནས་གཞུང་སྐྱོང་ལུ་གནངམ་ད་ ས་གནས་གཞུང་གི་ ལྕོགས་གྲུབ་དང་འགན་ཁུར་ཚུ་ ཡར་དྲག་གཏང་ནིའི་དོན་ལུ་ སྲིད་བྱུས་དང་བྱ་སྒོའི་ལམ་ལུགས་ཚུ་ དྭངས་གསལ་དང་སྒྲིང་སྒྲིང་སྦེ་མ་བཟོ་བ་ཅིན་ དམངས་གཙོའི་གཞུང་ལུ་ གཡོ་སྒྱུ་དང་ངན་ལྷད་ཀྱི་ལཱ་བྱ་འཐབ་མི་ ལེ་ཤ་འཐོན་ནི་ ཉེན་ཁ་སྦོམ་འདུག་ཟེར་ཞུ་ཡི།
ཤེས་རིག་ལྷན་ཁག

ཤེས་རིག་ལྷན་ཁག་ནང་ གཡོ་སྒྱུ་དང་ངན་ལྷད་ ཚུལ་མིན་གྱི་ཐོག་ལས་ དངུལ་ཀྲམ་ས་ཡ་ ༡༣.༥༨༤ ངོས་འཛིན་བྱུང་མི་དེ་ མཐོ་ཤོས་ཀྱི་གྲངས་སུ་ཨིནམ་ལས་ དེ་བཟུམ་མའི་གཡོ་སྒྱུ་དང་ངན་ལྷད་འདི་ ལྷན་ཁག་དེ་ནང་བྱུང་མི་གཙོ་བོ་རང་ ཚན་རིག་བརྟག་དཔྱད་ཁང་གི་མཁོ་ཆས་ མཁོ་སྒྲུབ་ནང་ ཚུལ་མིན་ལས་བརྟེན་བྱུང་ཡོད་མི་ནང་ དངུལ་ཀྲམ་ས་ཡ་ ༡༣.༠༦༨ འབད་མི་དེ་ ཚུལ་མིན་གྱི་ཟད་གྲོན་ཐོག་ མ་དངུལ་རང་དོན་ལུ་ཁ་བསྒྱུར་ནུག་ཟེར་ཞུ་ནི་དང་ དེ་བཟུམ་གྱི་བྱ་སྤྱོད་ཀྱིས་ རྒྱུ་དངུལ་ ཚུལ་མཐུན་སྤྱོད་མ་ཚུགས་པའི་ཁར་ སློབ་གྲྭ་ཚུ་ནང་ སྤུས་ཚད་དང་ལྡན་པའི་ཤེས་ཡོན་འབྱིན་ནི་ལུ་ གནོད་སྐྱོན་སྦོམ་སྦེ་རང་ ཕོག་ནུག་ཟེར་ཞུ་ཡི།
གཞི་གསར་ལས་རིམ།

རྩིས་ཞིབ་སྙན་ཞུ་དང་འཁྲིལཝ་ད་ གཞི་གསར་ལས་རིམ་གྱི་མ་དངུལ་ གསར་སྤང་རྫོང་ཁག་ནང་ དངུལ་ཀྲམ་ས་ཡ་ ༡.༡༠༡ དང་ བསམ་རྩེ་རྫོང་ཁག་ནང་ དངུལ་ཀྲམ་འབུམ་ ༠.༥༣༨ བསྡོམས་ཀྱིས་ མ་དངུལ་ དངུལ་ཀྲམ་ས་ཡ་ ༡.༣༦༩ འི་རྩིས་ རྩིས་ཁར་མ་བཀལ་བར་ ཚུལ་མིན་སྤྱོད་ཡོད་རུང་ ད་ཚུན་ དེ་བསྟུན་གྱི་ངོས་ལེན་ ག་ནི་ཡང་མ་འབད་བར་ སྣང་མེད་སྦེ་བཞག་ནུག་ཟེར་ཞུ་ཡི།
རྩིས་ཞིབ་ཀྱི་སྙན་ཞུ་དེ་ ངན་ལྷད་བཀག་སྡོམ་ལྷན་ཚོགས་ལུ་འབྱོར་བའི་གནས་རིམ་གྱི་སྙན་ཞུ།

སྤྱི་ལོ་ ༢༠༠༧ ལོར་ གཡོ་སྒྱུ་དང་ངན་ལྷད་ལས་བརྟེན་པའི་རྩིས་ཞིབ་སྙན་ཞུ་ བསྡོམས་ ༣༢ རྒྱལ་གཞུང་རྩིས་ཞིབ་དབང་འཛིན་ལས་ ངན་ལྷད་བཀག་སྡོམ་ལུ་བཏང་ཡོད་པའི་གྲལ་ལས་ སྙན་ཞུ་ ༨ ཙམ་ ཐག་བཅད་ཡོད་རུང་ སྙན་ཞུ་ ༢༤ དེ་ཅིག་ ཐག་བཅད་མ་ཚུགས་པར་ ལུས་ཡོད་པའི་སྙན་ཞུ་ཕུལཝ་དང་གཅིག་ཁར་ གནད་དོན་དེ་གུར་ སྤྱི་ལོ་ ༢༠༠༨ ཟླ་ ༡༢ པའི་ཚེས་ ༣ ལུ་ རྒྱལ་གཞུང་རྩིས་ཞིབ་དབང་འཛིན་དང་ ངན་ལྷད་བཀག་སྡོམ་ དམངས་རྩིས་ཚོགས་ཆུང་བཅས་ཀྱི་བར་ན་ ཞལ་འཛོམས་ཅིག་ གནང་པའི་སྐབས་ ངན་ལྷད་བཀག་སྡོམ་གྱི་འགན་ཁུར་ནང་ དབང་ཚད་སྤྱོད་ནི་གི་ལཱ་ཚུ་འབད་བའི་སྐབས་ བྱ་སྟབས་མ་བདེཝ་ཚུ་ ཁྲིམས་ཀྱི་འདུན་ས་ཚུ་ལས་ རྩོད་གཞི་གཅིག་མཚུངས་ཨིན་རུང་ ཁྲུན་ཆོད་སོ་སོར་སྦེ་ཐོནམ་ལས་བརྟེན་ ཁྲིམས་ཀྱི་བྱ་རིམ་དང་ལམ་ལུགས་ཚུ་ ཁྲིམས་ཀྱི་དོན་འབྲེལ་དང་ལག་ལེན་ཤོ་མཚུངས་སྦེ་ བསྟར་སྤྱོད་མཛད་དགོཔ་ག་ནི་བ་གལ་ཆེཝ་འདུག་ཟེར་ཞུ་ཡི། 

ལས་འབྲེལ་རྩིས་ཞིབ།

དམངས་རྩིས་ཚོགས་ཆུང་གིས་ ལས་འབྲེལ་རྩིས་ཞིབ་སྙན་ཞུ་ དག་པ་ཅིག་ཕུལ་བའི་ནང་གསལ་ ལས་འབྲེལ་རྩིས་ཞིབ་དེ་ སྤྱིར་བཏང་རྩིས་ཞིབ་བཟུམ་མེན་པར་ ལས་སྡེའི་འཛིན་སྐྱོང་ལམ་ལུགས་དང་བྱ་སྒོའི་གནས་སྟངས་ཚུ་ ཞིབ་དཔྱད་འབད་ནི་དེ་ཨིནམ་མ་ཚད་ སྤྱི་ལོ་ ༢༠༠༧ གྱི་ལོར་ རྒྱལ་གཞུང་རྩིས་ཞིབ་དབང་འཛིན་གྱིས་ ལས་འབྲེལ་རྩིས་ཞིབ་འབད་ཡོད་པའི་སྙན་ཞུ་བཅུད་སྡུད་གཤམ་གསལ་ལྟར་ཞུ་མི་ནང་རྒྱལ་གཞུང་རྩིས་ཞིབ་དབང་འཛིན་གྱིས་ བཏོན་པའི་ལས་འབྲེལ་རྩིས་ཞིབ་སྙན་ཞུ་ཚུ་གི་ནང་ ལས་སྡེ་སོ་སོའི་ ལཱ་གི་ལམ་ལུགས་ནང་ བཅོས་ཁ་རྐྱབ་དགོ་པའི་རྒྱབ་སྣོན་གྲོས་འཆར་ ལེ་ཤཱ་ཅིག་བཀོད་མི་ཚུ་ལུ་བལྟ་བ་ཅིན་ གཞུང་ལུ་ ཚ་གྱང་ཅན་གྱི་གཞི་ཅིག་ཨིནམ་ལས་བརྟེན་ ཚོགས་འདུ་ཆེན་མོ་གིས་ གྲོས་བསྡུར་ལེགས་ཤོམ་སྦེ་གནང་སྟེ་ བཀའ་རྒྱ་དམ་དམ་སྦེ་ གནང་དགོཔ་ཡོད་པའི་དྲན་བསྐུལ་ཞུ་ཡི།
ས་ཆ་བདག་སྐྱོང་དང་འཛིན་སྐྱོང་།

ཐིམ་ཕུག་ཁྲོམ་སྡེ་ལས་འཛིན་ནང་ཡོད་པའི་ ས་གནས་ཀྱི་འཆར་གཞི་ ས་ཁྲམ་སྙན་ཞུ་དང་ ས་ཁྲམ་སྤོ་སོར་གྱི་ཡིག་ཆས་ཚུ་གི་བསྐྱར་ཞིབ་ སྒེར་ས་གཞུང་བཞེས་དང་གླ་ཁར་བཏང་པའི་གཞུང་ས་ དེ་ཚུའི་བདག་སྐྱོང་དང་འཛིན་སྐྱོང་ཚུ་ ཧིང་སངས་ས་སྦེ་ གཅིག་མཚུངས་དང་ འགན་ཁུར་ཅན་གྱི་བྱ་སྒོའི་ལམ་ལུགས་ཚུ་ བཅོས་ཁ་རྐྱབ་་དགོཔ་སྦེ་བཀོད་ཡོད་པའི་གུར་ ལས་འབྲེལ་རྩིས་ཞིབ་འབདཝ་ད་ སྒེར་ས་ གཞུང་བཞེས་འབད་བའི་སྐབས་ ས་ཚབ་དང་རྒུད་འཐུས་སྐོར་ ས་ཡི་ཁྲིམས་ཡིག་གི་དགོངས་དོན་དང་འཁྲིལ་ཏེ་ ཅོག་འཐདཔ་དང་འདྲ་མཉམ་གྱི་ཐོག་ལས་ ལག་ལེན་མ་འཐབ་པའི་སྐོར་ལས་ཞུ་ཡི།
སྒྲིང་ཁྱིམ་གྱི་ཞུ་ཡིག་ཆ་འཇོག་མཛད་ནི་དང་ཐོ་བཀོད།

ཐིམ་ཕུག་ཁྲོམ་སྡེ་ལས་འཛིན་གྱི་སྲིད་བྱུས་ཚུ་ཡང་ སྒྲིང་ཁྱིམ་གྱི་ཞུ་ཡིག་ཆ་འཇོག་མཛད་ནི་དང་ ཐོ་བཀོད་ཀྱི་ ལམ་ལུགས་སྐོར་ལས་ ལས་འབྲེལ་རྩིས་ཞིབ་འབད་བའི་སྐབས་ གོང་འཕེལ་ཚད་འཛིན་བཅའ་ཡིག་ སྤྱི་ལོ་ ༢༠༠༤ ཅན་མ་དང་འཁྲིལཝ་དང་ ཟླ་ངོ་ ༡༨ ཀྱི་རིང་ མོ་བཏབ་ལག་ལེན་དེ་ གཞུང་གི་གནང་བ་མེད་པར་ ཐིམ་ཁྲོམ་ཚོགས་ཆུང་གི་ཞལ་འཛོམས་ གནང་ཐོག་ལས་ལག་ལེན་འཐབ་ཡོད་མི་དེ་ཡང་ སྤྱིར་བཏང་གི་སྒྲིང་ཁྱིམ་ཞུ་ཡིག་ཚུ་ གྲོས་ཐག་ག་ཅི་ཨིན་རུང་ དུས་ཡུན་ཉིན་གྲངས་ ༩༠ འི་ནང་འཁོད་འབད་དགོཔ་སྦེ་ཡོད་རུང་ ཞུ་ཡིག་ཚུ་ ཚུལ་མིན་ཡུན་འགྱངས་འབད་དེ་ ཉིན་གྲངས་ཉུང་ཤོས་ ༣༧ ལས་ མཐོ་ཤོས་ ༧༣༡ གི་བར་ན་བཞག་པའི་ ར་ཁུངས་ཐོན་ཡོད་པའི་ཞུ་བ་དང་ གཙུག་སྡེའི་སྒྲིང་ཁྱིམ་ཚུ་ ཐིམ་ཕུག་ཁྲོམ་སྡེ་ལས་འཛིན་ལས་གནང་བ་མེད་པར་ འབྲུག་གི་ཁྲོམ་སྡེའི་བཅའ་ཁྲིམས་ སྤྱི་ལོ་ ༡༩༩༩ ཅན་མ་དང་ གོང་འཕེལ་ཚད་འཛིན་བཅའ་ཡིག་ སྤྱི་ལོ་ ༢༠༠༤ ཅན་མ་དང་ མ་འཁྲིལ་བའི་གནད་དོན་ མང་རབས་ ཅིག་ཡོད་ལུགས་ཞུ་ཡི།
ས་ཆ་སྤྱི་ཐོག་བདེ་འགྲིགས་ཀྱི་ལམ་ལུགས།

ས་ཆ་སྤྱི་ཐོག་བདེ་འགྲིགས་ཀྱི་ལམ་ལུགས་སྐོར་ ལས་འབྲེལ་རྩིས་ཞིབ་འབདཝ་ད་ ས་གནས་ཀྱི་འཆར་གཞི་ ལག་ལེན་འཐབ་ནི་གི་དུས་ཡུན་གཏན་འཁེལ་དང་ བཅའ་ཡིག་ཚུ་ལེགས་ཤོམ་སྦེ་བཀོད་དེ་མེདཔ་ལས་ ས་གནས་ཀྱི་འཆར་གཞི་ཐག་བཅད་དེ ལག་ལེན་འཐབ་ནི་ལུ་ ཐོ་སྦོམ་རང་ཕོག་ཡོདཔ་སྦེ་བཀོད་ཡོད་པའི་གུར་ མི་ངོམ་རང་སོའི་མིང་ཐོར་ ས་ཆ་གཅིག་ལུ་ ས་ཁྲམ་དང་ས་ཁྲའི་ཨང་ ཅོག་འཐདཔ་ཡོདཔ་ལས་ སྟབས་མ་བདེཝ་ཐོན་པའི་གནད་དོན་ མང་རབས་ཅིག་བྱུང་ཡོད་ལུགས་ཚུ་ཡང་ཞུ་ཡི།
གཞུང་ཆས་འཛིན་སྐྱོང་ལམ་ལུགས།

གཞུང་ཆས་ འཛིན་སྐྱོང་ལམ་ལུགས་ནང་ ལས་འབྲེལ་རྩིས་ཞིབ་འབད་བའི་སྐབས་ གཞུང་ས་དང་ཁྱིམ་ འགྲུལ་འཁོར་ཚུ་གི་ཐོ་ གཞུང་ཆས་བདག་སྐྱོང་དང་ འབྲེལ་བ་ཡོད་པའི་ལས་སྡེ་ཚུ་ནང་ ཚུལ་མཐུན་གྱི་ཐོ་ཡིག་ ལེགས་ཤོམ་སྦེ་ཐོ་བཀོད་འབད་དེ་མེད་པའི་སྐོར་ སྙན་ཞུའི་ནང་བཀོད་ཡོདཔ་མ་ཚད་ གཞུང་ས་དང་ གཞུང་གི་མཁོ་ཆས་ཚུ་ གཞན་ལུ་གནང་ནི་གི་དབང་ཚད་ཚུ་ མི་དབང་མངའ་བདག་རྒྱལ་པོ་རྐྱངམ་གཅིག་ལུ་ མ་གཏོགས་མེདཔ་ལས་ གཞུང་ཆས་ཚུ་ སྒེར་མི་ལུ་བཙོང་པའི་གནད་དོན་ཚུ་གི་སྙན་ཞུ་ཕུལ་ཡི།
ལམ་སེལ་ལས་ཁུངས་ཀྱི་འཆར་གཞི་ ༩ པའི་བསྐྱར་ཞིབ།

འཆར་གཞི་ ༩ པའི་ནང་ ལམ་སེལ་ལས་ཁུངས་ཀྱི་དོན་ལུ་ མ་དངུལ་ཡོངས་བསྡོམས་ དངུལ་ཀྲམ་ས་ཡ་ ༧,༥༢༧.༧༡༥ འི་རྩིས་བཞག་ཡོད་མི་ལས་ འཆར་གཞི་དེའི་རིང་ ཟད་གྲོན་དངུལ་ཀྲམ་ས་ཡ་ ༦,༢༧༣.༡༠༥ འི་རྩིས་བཏང་སྟེ་ མ་དངུལ་ལྷག་ལུས་ དངུལ་ཀྲམ་ས་ཡ་ ༡,༢༥༤.༦༡༠ གྱི་རྩིས་ལུས་ཡོད་པའི་ཁར་ སྙན་ཞུ་དང་འཁྲིལཝ་ད་ ལམ་སེལ་ལས་ཁུངས་ནང་ ལམ་དང་ཟམ་གྱི་འཆར་གཞི་བཟོ་བསྐྲུན་དང་ཉམས་བཅོས་ སྤུས་ཚད་ ལམ་སེལ་ལག་དེབ་དང་མ་འཁྲིལ་བའི་ཕྱག་ལཱ་དང་འཆར་གཞི་ ལམ་གྱི་ཉེ་འདབས་ལས་ རྡོ་སྤོག་ནི་དང་ཤིང་གཏོན་ནི་ ཁྲོམ་ནང་གནང་བ་མེད་པའི་ལམ་ཚུ་ ས་བརྐོ་རྡོ་སློག་འབད་བའི་གནད་དོན་ མང་རབས་ཅིག་ཡོད་ལུགས་ཚུ་གི་སྙན་ཞུ་ཕུལ་ཡི། 

དེ་ལུ་ རྒྱལ་ཡོངས་ཚོགས་འདུ་གིས་ འཆར་གཞི་ ༩ པའི་ནང་ ལམ་སེལ་ལས་ཁུངས་ནང་ ལམ་སེལ་དང་འབྲེལ་བའི་བྱ་སྟབས་མ་བདེཝ་ ག་ཅི་རང་ཐོན་ཡོད་ག་ རྩིས་ཞིབ་ཀྱིས་བསྐྱར་ཞིབ་འབད་ཡོད་པའི་སྙན་ཞུ་དང་འཁྲིལ་ཏེ་ ཞབས་ཏོག་ལྷན་ཁག་གིས་ ངོས་ལེན་དང་བཅས་ ད་ལས་ཕར་ སྲིད་བྱུས་ལམ་ལུགས་ཚུ་ ལེགས་བཅོས་འབད་དེ་ ལཱ་ཚུ་ འགོ་བཙུགས་ནི་ཨིན་པའི་ཞུ་བ་ཕུལཝ་བཞིན་དུ་ གཞུང་གི་ཁྲིམས་ལུགས་དང་འཁྲིལ་ ལག་ལེན་གནད་སྨིན་དུ་འཐབ་དགོ་པའི་དྲན་བསྐུལ་དང་ གོང་འཕེལ་གྱི་ལཱ་ག་ཅི་བརྩམ་རུང་ མི་སེར་གྱི་མཐའ་དོན་ལུ་ཨིནམ་ལས་ དེ་ཡང་ སྲིད་བྱུས་ལམ་ལུགས་ཚུ་བསྒྱུར་བཅོས་འབད་བའི་སྐབས་ དྭངས་གསལ་གྱི་ཐོག་ལས་ མི་སེར་དང་གཅིག་ཁར་ གྲོས་བསྟུན་འབད་དགོཔ་ཁག་ཆེཝ་ལས་ དེ་ལུ་ ཚོགས་དམངས་ཀྱིས་ རྒྱབ་སྐྱོར་ཧྲིལ་པོ་ཡོད། 

ལྷག་པར་དུ་ ཁག་འབག་པའི་སྟབས་མ་བདེཝ་ཚུ་ འཕྲལ་རང་སེལ་དགོཔ་ཁག་ཆེ་བའི་གུར་ གཞུང་གི་ལས་སྣ་ ག་ཅི་འབད་རུང་ མི་སེར་དང་ཁག་འབག་པ་ལུ་སྤྲོད་ཞིནམ་ལས་ གཞུང་གི་ཧོངས་ལས་ བརྟག་ཞིབ་འབད་དེ་ ལྕོགས་གྲུབ་བཟོ་ནི་དང་གྲོགས་རམ་འབད་དགོཔ་ཡང་ ཧ་ཅང་གིས་གལ་ཆེ། དེ་ཁར་ ཁག་འབག་པ་ཚུ་ ཉམས་མྱོང་དང་ལྕོགས་གྲུབ་མ་ཐོབ་ཚུན་ རྒྱ་ཆེ་བའི་ལཱ་ཁག་དྲགས་ཚུ་ གཞུང་གིས་རང་ འགོ་འདྲེན་འཐབ་སྟེ་མཛད་དགོཔ་ད་ ཁག་འབག་པ་དང་གཞུང་གི་བར་ན་ དཀའ་ངལ་སེལ་ནི་གི་གསུང་གྲོས་གནངམ་ད་ལུ་ འབྲེལ་ཡོད་བློན་པོ་ཚུ་རྐྱངམ་གཅིག་མེན་པར་ དྲུང་ཆེན་དང་མདོ་ཆེན་ བཟོ་རིག་འགོ་དཔོན་ཚུ་ མཉམ་འཛོམས་ཀྱི་ཐོག་ལས་ གསུང་གྲོས་གནང་སྟེ་ སེལ་དགོཔ་ཁག་ཆེཝ་སྦེ་ ཆ་འཇོག་མཛད་ཡོད།
དེ་ལས་ རྩ་ཁྲིམས་ཆེན་མོའི་དགོངས་དོན་དང་འཁྲིལ་ འཆར་གཞིའི་མ་དངུལ་དེ་ རྒྱལ་ཡོངས་ཚོགས་འདུ་གིས་ ཆ་འཇོག་གྲུབ་དགོཔ་ཨིནམ་ལས་ གལ་སྲིད་ འཆར་གཞིའི་ནང་ཆ་འཇོག་མ་གྲུབ་པ་ཅིན་ ལཱ་གསརཔ་ཚུ་ རྩ་ལས་འབད་མ་ཆོག་མི་དེ་ཡང་ ཐུགས་ཁར་བསྣམ་དགོཔ་གལ་ཆེཝ་མ་ཚད་ འཆར་གཞིའི་ནང་ཚུད་མི་ ལས་སྣ་ཚུ་ཡང་ ངེས་པར་དུ་ བཏགས་སར་སྐྱེལ་དགོཔ་དེ་ གལ་ཆེ་བའི་བཀའ་བསྐུལ་དང་ འབྲེལ་ཡོད་ལྷན་ཁག་གིས་ཞུ་དོ་བཟུམ་ རྩིས་ཞིབ་ཀྱི་སྙན་ཞུ་དང་འཁྲིལ་ ག་དེ་ཅིག་སེལ་ཚུགས་ཚུགས་སེལ་ནི་དང་ སེལ་མ་ཚུགས་པའི་རིགས་ ལོག་སྟེ་རང་ ལྷན་རྒྱས་གཞུང་ཚོགས་ལུ་ སྙན་ཞུ་ཕུལ་ནི་ཨིན་ཟེར་ཞུཝ་བཞིན་དུ་ དེའི་འདྲ་ཅིག་ དམངས་རྩིས་ཚོགས་ཆུང་གི་ཁྲི་འཛིན་ལུ་གནང་དགོ། དེ་ཡང་ སྟབས་མ་བདེཝ་ཚུ་ སེལ་མ་ཚུགས་པ་ཅིན་ རྗེས་མའི་ཚོགས་འཛོམས་ནང་ དེ་བསྟུན་གྱི་སྙན་ཞུ་ཕུལ་ཏེ་ གསུང་གྲོས་གནང་དགོཔ་གལ་ཆེཝ་སྦེ་ ཆ་འཇོག་གནང་ཡི།
ས་རིགས་དང་ས་གཏེར་གྱི་ལས་འབྲེལ་རྩིས་ཞིབ།

ས་རིགས་དང་ས་གཏེར་གྱི་ལཱ་ཚུ་ རང་བཞིན་གནས་སྟངས་ཀྱི་ཁྲིམས་ལུགས་དང་འཁྲིལ་ཏེ་ རང་བཞིན་མཐའ་འཁོར་ལུ་ གནོད་པ་ག་འདེ་ཉུང་ཉུང་གི་ཐོག་ལས་ ལག་ལེན་འཐབ་མ་འཐབ་ཀྱི་ལས་འབྲེལ་རྩིས་ཞིབ་ འབད་བའི་སྐབས་ རྒྱལ་ཁབ་ནང་ ས་གཏེར་ Talc གི་མཛོད་འདི་ རྫོགས་ཁམ་ལུ་ལྷོད་ཡོད་རུང་ ས་གཏེར་དེ་ འཕྲོ་མཐུད་དེ་རང་བཏོནམ་བཏོན་སར་ཡོད་པའི་ཁར་ ས་གཏེར་བཏོན་པའི་འཐུས་ཚུ་ བསྡུ་དགོཔ་སྦེ་ ཁྲིམས་ལུགས་ནང་ཡོད་རུང་ ས་གཏེར་སྡེ་ཚན་གྱིས་ འཐུས་ཚུ་མ་བསྡུ་་བར་ ས་གཏེར་བཏོན་ཚར་བའི་ ས་ཁོངས་ཚུ་ སྔར་ག་ཨིནམ་སྦེ་མ་བཟོ་བར་ བདག་མེད་སྦེ་བཞག་ཡོདཔ་མ་ཚད་ ས་གཏེར་གྱི་ལཱ་ཚུ་ མ་འབད་བའི་སྔ་གོང་ལས་ ཕན་པ་དང་གནོད་པའི་བརྟག་ཞིབ་ཀྱི་སྙན་ཞུ་ མ་བཟོ་བའི་ཧེ་མར་ གནང་བ་མེད་པར་ ས་གཏེར་བཏོན་ནི་གི་ལཱ་བྱ་འཐབ་བཅུག་པའི་སྙན་ཞུ་ཚུ་ཕུལ་ཡི།
གློག་རིག་ལས་འབྲེལ་རྩིས་ཞིབ།

རྒྱལ་གཞུང་རྩིས་ཞིབ་དབང་འཛིན་གྱིས་ མི་སྟོབས་དང་ལཱ་གཡོག་ལྷན་ཁག་ རྒྱལ་གཞུང་དངུལ་ལས་དབང་འཛིན་དང་ འབྲུག་རྒྱལ་ཡོངས་དངུལ་ཁང་ཚུ་ནང་ གློག་རིག་ལས་འབྲེལ་རྩིས་ཞིབ་རྐྱབ་པའི་སྐབས་ གློག་རིག་གི་ཉེན་སྲུང་དང་ཚད་འཛིན་ སྲིད་བྱུས་དང་འཆར་གཞི་ཚུ་ སྒྲིང་སྒྲིང་དང་ལེགས་ཤོམ་མེད་པའི་སྙན་ཞུ་དང་ གོང་ལུ་ ལས་འབྲེལ་རྩིས་ཞིབ་ཚུ་ནང་ བྱ་སྟབས་མ་བདེ་བའི་དཀའ་ངལ་དང་ གནད་དོན་གཞན་ཡང་ མང་རབས་ཅིག་ཡོད་མི་ལུ་ རྩིས་ཞིབ་ཀྱི་ཁ་ཐུག་ལས་ དེ་ཚུ་ སེལ་ཐབས་ཀྱི་བསམ་འཆར་ཚུ་ཡང་ སྙན་ཞུའི་ནང་བཀོད་ཡོད་མི་དེ་ བརྒྱུད་འབྲེལ་ལྷན་ཁག་གི་ཁ་ཐུག་ལས་ སྲིད་བྱུས་དེ་ཚུ་ དབྱེ་ཞིབ་འབད་དེ་ ལམ་ལུགས་ཚུ་ སྒྲིང་སྒྲིང་བཟོ་དགོ་པའི་སྙན་ཞུ་ཕུལ་ཡི།
རྒྱལ་ཡོངས་ཚོགས་འདུ་གིས་ དམངས་རྩིས་ཚོགས་ཆུང་གི་སྙན་ཞུ་དེ་གུར་ གསུང་གྲོས་གནངམ་ད་ དང་པ་རང་ ཚོགས་འདུའི་ཆེད་བསྟོད་ཅན་གྱི་འཐུས་མི་ཚུ་གིས་ དམངས་རྩིས་ཚོགས་ཆུང་གི་ཧོངས་ལས་ རྩིས་ཞིབ་དང་འབྲེལ་བའི་སྙན་ཞུ་ཚུ་ དྭངས་གསལ་ཆེ་ཏོག་ཏོ་སྦེ་ཕུལ་མི་ལུ་ ཡིད་ཆེས་ངལ་རངས་ཡོད་པའི་བསྟོད་བསྔགས་ཞུ་བའི་ཁར་ དེ་དང་འདྲཝ་ རྒྱལ་གཞུང་རྩིས་ཞིབ་དབང་འཛིན་གྱིས་ཡང་ རྩིས་ཞིབ་ཀྱི་བྱ་རིམ་ཚུ་ སྔར་བ་ལྷག་སྟེ་ ལེགས་བཅོས་ཀྱི་ཐོག་ལས་ འཇིགས་སྣང་དང་ཕྱོགས་ལྷུང་མེད་པའི་རྩིས་ཞིབ་རྐྱབ་ཡོད་པའི་གྲུབ་འབྲས་ཀྱི་སྙན་ཞུ་ཚུ་ དམངས་རྩིས་ཚོགས་ཆུང་བརྒྱུད་དེ་ ཚོགས་ཁང་ཆེན་མོའི་ནང་ཕུལ་ཚུགས་མི་ལུ་ ཆེད་བསྟོད་ཅན་གྱི་འཐུས་མི་ལྷན་རྒྱས་ཚུ་ ཐུགས་མཉེས་དང་རྗེས་སུ་ཡིད་རངས་བྱུང་ཡོད་ལུགས་ཞུ་ཡི།
རྒྱལ་གཞུང་རྩིས་ཞིབ་དབང་འཛིན་གྱི་སྙན་ཞུ་དེ་ལུ་ ཚོགས་དམངས་ཀྱིས་ སྤྱི་ལོ་ ༢༠༠༨ ཟླ་ ༡༢ པའི་ཚེས་ ༣༠ དང་ ༣༡ སྤྱི་ལོ་ ༢༠༠༩ ཟླ་ ༡ པའི་ཚེས་ ༡ དང་ ༥ ཚུན་ ཚོགས་ཞུགས་ཉིནམ་ ༣ དང་ཕྱེད་ཀྱི་རིང་ འཐུས་མི་ཚུ་དང་གཞུང་སྐྱོང་གི་བར་ན་ འགག་བཤེར་དང་ཚད་མཉམ་གྱི་ཐོག་ལས་ གསུང་གྲོས་ཞིབ་པར་དུ་གནང་པའི་བཅུད་དོན་གཙོ་བོ་ མི་སེར་གྱི་ཆེད་བསྟོད་ཅན་གྱི་འཐུས་མི་ཚུ་གིས་ དམངས་རྩིས་ཚོགས་ཆུང་གི་སྙན་ཞུའི་ནང་བཀོད་མི་ གཡོ་སྒྱུ་དང་ངན་ལྷད་ ལྐོག་ཟ་ ཚུལ་མིན་གྱི་དངུལ་སྤྱོད་མི་ ཡར་འཕར་སོང་ཡོད་པའི་ཚད་རྩིས་བཏོན་མི་ཚུ་ལུ་བལྟ་བ་ཅིན་ གཞུང་ལུ་ ཚ་གྱང་ཅན་ཅིག་ཨིན་རུང་ ཁག་འབག་པ་ཚུ་གིས་ ངན་ལྷད་ཀྱི་སྒོ་ལས་ གཞུང་གི་མ་དངུལ་ཚུ་ འབོར་ཆེར་ཚུལ་མིན་ལོག་སྤྱོད་འབད་མི་ ངོས་འཛིན་བྱུང་རུང་ ཉེས་ཁྲིམས་བཀལ་སར་མ་མཐོང་ཟེར་ཞུ་ཡི།
གཞུང་དངུལ་ ཚུལ་མིན་ལོག་སྤྱོད་འབད་མི་དེ་ཡང་ ཐིམ་ཕུག་དང་བར་སྦིས་སའི་མགྱོགས་ལམ་ལས་འགུལ་དེ་ལས་བརྟེན་ཏེ་ཨིན་པའི་གནད་ཁུངས་ཞུ་མིའི་ནང་ མགྱོགས་ལམ་སེལ་མི་ཁག་འབག་པ་གིས་ མ་དངུལ་ལོག་སྤྱོད་འབད་མི་དེ་ གཞུང་ལུ་ ལོག་སྤྲོད་པའི་ཤུལ་ལུ་ ཉེས་ཁྲིམས་ཚུ་ གང་ཡང་མ་བཀལ་བར་བཞགཔ་ཨིན་ན་ཟེར་བའི་དྲི་བ་བཀོད་པའི་ཁར་ འཐུས་མི་མང་ཤོས་ཀྱིས་ མགྱོགས་ལམ་དེ་གུ་ལས་ དངུལ་ཀྲམ་ས་ཡ་ ༧ དེ་ཅིག་ཚུལ་མིན་ལོག་སྤྱོད་འབད་མི་ལུ་ གཞུང་གིས་ ངོས་ལེན་མཛད་སར་མ་མཐོང་ཟེར་ ཞལ་འཆམས་བྱུང་ཡོདཔ་མ་ཚད་ དེ་བཟུམ་གྱི་བྱ་ངན་དེ་ གཞུང་གིས་ མཁྱེན་བཞིན་དུ་ དག་མེད་སྦེ་བཞག་པ་ཅིན་ ངན་ལྷད་དེ་ ཧེང་སྐལ་རང་ ཡར་འཕར་འགྱོ་ནི་གི་གཞི་རང་ཨིན་ཟེར་ཞུ་ཡི། 
ཁག་འབག་གི་ལཱ་ནང་ བྱ་སྟབས་མ་བདེཝ་རང་ ལཱ་འབད་ཚར་བའི་རྗེས་སུ་ བཟོ་རིག་འགོ་དཔོན་གྱིས་ གྲུབ་འབྲས་ལག་ཁྱེར་བྱིན་ཏེ་ ལོ་ ༢ དང་ ༣ གྱི་རྒྱབ་ལས་ རྩིས་ཞིབ་དབང་འཛིན་གྱིས་ ཞིབ་དཔྱད་འབད་བའི་སྐབས་ མ་དངུལ་ལྷག་ལུས་ཐོནམ་ལས་ ད་ལས་ཕར་ ལཱ་དེ་མཇུག་བསྡུ་སྟེ་ ལོ་གཅིག་གི་ནང་འཁོད་ལུ་ རྩིས་ཞིབ་འབད་བ་ཅིན་ ཁག་འབགཔ་དང་བཟོ་རིག་འགོ་དཔོན་ ༢ ཆ་རང་ལུ་ བྱ་སྟབས་བདེ་ནི་ཨིནམ་མ་ཚད་ བཟོ་རིག་འགོ་དཔོན་དང་ཁག་འབག་པ་ མགུ་མཐུད་དེ་ མ་དངུལ་ལོག་སྤྱོད་འབད་བའི་སྐོར་ལས་ཡང་ཞུ་ཡི།
དེ་ལུ་ ཞབས་ཏོག་བློན་པོ་གིས་ དཀའ་ངལ་ཚུ་སེལ་ཐབས་ལུ་ བཟོ་བསྐྲུན་གྱི་ལམ་ལུགས་དང་བཅའ་ཡིག་ཚུ་ ལེགས་ཤོམ་སྦེ་ ཞིབ་འཇུག་འབད་དེ་ལཱ་འབད་ནི་ཨིནམ་མ་ཚད་ སྟབས་མ་བདེཝ་གཅིག་དེ་ ཁག་འབག་པ་ཚུ་ལུ་ཡང་ཡོདཔ་ལས་ ཁོང་གི་དཀའ་ངལ་ཚུ་ སེལ་ནིའི་དོན་ལུ་ ཞལ་འཛོམས་ཚར་ ༤ འཚོགས་ཡོད་ལུགས་དང་ ད་ལས་ཕར་ ལམ་ལུགས་དེ་ ལེགས་བཅོས་འབད་ཐབས་ལུ་ ཁག་འབག་པ་ཚུ་དང་གཅིག་ཁར་ ཞལ་འཛོམས་འཚོགས་ཏེ་ སྟབས་བདེ་དྲགས་བཟོ་ནི་ཨིན་ཟེར་ཞུ་ཡི།
དེ་ལུ་ རྒྱལ་ཡོངས་ཚོགས་འདུ་གིས་ ཞབས་ཏོག་བློན་པོ་གིས་ཞུཝ་བཞིན་དུ་ བཟོ་བསྐྲུན་གྱི་ལམ་ལུགས་དང་བཅའ་ཡིག་ཚུ་ ལེགས་ཤོམ་སྦེ་ཞིབ་འཇུག་འབད་དེ་ དེ་གི་གྲུབ་འབྲས་སྙན་ཞུ་ཁ་གསལ་ཅིག་ ཤུལ་མའི་ཚོགས་འཛོམས་ནང་ཕུལ་དགོ་པའི་དྲན་བསྐུལ་དང་ ཤེས་རིག་ལྷན་ཁག་གིས་ དངུལ་ཀྲམ་ས་ཡ་ ༡༣ དེ་ཅིག་རྩིས་ཆད་ཡོད་མི་ཚུ་ རྩིས་བསྒྲིག་མ་འབདཝ་ལས་བརྟེན་ ཐིམ་ཕུག་ཁྲིམས་འདུན་ལུ་བཏང་སྟེ་ ལོ་གཅིག་འཁོར་ཡོད་རུང་ རྩིས་རྙོགས་ཀྱི་ཁྲུན་ཆོད་ཐོན་ནི་མེད་མི་དེ་ ཁྲིམས་སྤྱི་བློན་པོ་ལུ་ དེ་སྐོར་ཐུགས་ཀྱི་དྲན་གསོ་ཅིག་ཕུལ་ནི་སྦེ་ ཆ་འཇོག་གྲུབ་ཡོད།  
ལྷག་པར་དུ་ དངུལ་རྩིས་བློན་པོ་གིས་ཞུ་དོ་བཟུམ་ ཞབས་ཏོག་ལྷན་ཁག་དང་ཤེས་རིག་ལྷན་ཁག་ ནང་སྲིད་ལྷན་ཁག་ བཅས་ཀྱི་ཧོངས་ལས་ རྩིས་ཞིབ་སྙན་ཞུའི་ནང་ཚུད་མི་ ཏི་རུབ་ཚུ་ ད་ཚུན་གྱི་ནང་འཁོད་ ག་དེམ་ཅིག་བསྡུ་ཡོད་ག་ དེ་ཚུའི་སྙན་ཞུ་ཁ་གསལ་ཅིག་ཕུལ་དགོ་པའི་དྲན་བསྐུལ་གནང་ཡི།
དེ་ཁར་ ས་གཏེར་གྱི་ཐད་ལུ་ཡང་ ཆེད་བསྟོད་ཅན་གྱི་འཐུས་མི་ཚུ་གིས་ཞུ་མི་ནང་ ས་གཏེར་གཏོན་ནི་དང་འབྲེལ་བའི་ལཱ་ཚུ་གིས་ མི་སྡེ་ལུ་གནོད་སྐྱོན་སྦོམ་བྱུང་བའི་ཚ་གྱང་ཡོད་ལུགས་ཞུ་མི་ནང་ ས་གཏེར་གྱི་འཕྲུལ་ཁང་ཚུ་ མང་ཤོས་རང་ ལྷོ་མཚམས་རྫོང་ཁག་ཚུ་ནང་ཡོདཔ་ལས་ བྱ་སྟབས་མ་བདེཝ་རང་ གནམ་བྱར་གྱི་དུས་ཚོད་ལུ་ ཆརཔ་རྐྱབ་པའི་སྐབས་ ས་རུད་ཆད་དེ་ མི་སྡེ་ལུ་ཉེན་ཁ་སྦོམ་ཡོད་མི་དེ་ཡང་ བསམ་རྩེ་རྫོང་ཁག་ ཏིན་ཏ་ལི་གཡུས་ཚན་ནང་ ས་གཏེར་ཊལཀི་གི་བཟོ་གྲྭ་ཁང་ལུ་བརྟེན་ གཡུས་ཚན་དེ་ནང་ ས་རུད་ཆད་འོང་ནིའི་ཉེན་ཁག་སྦོམ་ཡོད་ལུགས་ཞུ་ཡི།
དེ་བཟུམ་ བསམ་གྲུབ་ལྗོངས་མཁར་དང་བདེ་བ་ཐང་ དེ་ལས་ རི་ཤོལ་ལུ་ རྡོ་སོལ་གྱི་བཟོ་གྲྭ་འཕྲུལ་ཁང་ཚུ་ལུ་བརྟེན་ ས་གནས་ཀྱི་ཁྱིམ་གུང་ ༢༠ དེ་ཅིག་ལུ་ གནོད་སྐྱོན་སྦོམ་བྱུང་སྟེ་ཡོདཔ་ལས་ འཕྲུལ་ཁང་ཚུ་སྒོ་བསྡམ་དགོཔ་ཡོདཔ་སྦེ་ཞུ་ཡི། འཐུས་མི་མང་ཤོས་ཀྱིས་ རྒྱབ་སྣོན་ཞུ་མི་ནང་ ས་གཏེར་གྱི་བཅའ་ཁྲིམས་དང་ལམ་ལུགས་ཚུ་ཡོད་རུང་ ལས་འབྲེལ་འཐབ་མི་ཚུ་གིས་ ལེགས་ཤོམ་སྦེ་ ལག་ལེན་མ་འཐབ་ལས་བརྟེན་ཨིན་མི་དེ་ཡང་ ས་གཏེར་གྱི་ལཱ་འབད་མི་ཚུ་གིས་ དབང་ཤུགས་བཙོང་ཐོག་ལས་ སྔར་ལས་ཡོད་པའི་ལམ་ཚུ་ཡང་བཀགཔ་མ་ཚད་ དུས་རྒྱུན་དུ་འགྲོ་འགྲུལ་འབད་མི་ མི་སེར་ཚུ་དང་ནོར་སེམས་ཅན་ཚུ་ཡང་ འགྱོ་མ་ཚུགས་པར་བཟོ་ཡོདཔ་ལས་ བཅའ་ཁྲིམས་དང་འགལ་བའི་ལཱ་འབད་མི་ཚུ་ བཀག་དམ་འབད་དགོཔ་གལ་ཆེཝ་ཡོད་ལུགས་ཞུ་ཡི།

དེ་ལུ་ བསྟན་རྒྱས་བློན་པོ་གིས་ཞུ་མིའི་ནང་ ས་གཏེར་དེ་ འབྲུག་རྒྱལ་ཁབ་རྐྱངམ་ཅིག་གི་རྒྱུ་ནོར་མེན་པར་ འཛམ་གླིང་རྒྱལ་ཁབ་མང་ཤོས་ཅིག་གི་རྒྱུ་ནོར་ངོ་མ་ཨིནམ་ལས་ ས་གཏེར་ལུ་བརྟེན་ མི་སྡེ་དང་རང་བཞིན་གནས་སྟངས་ལུ་ ཉེན་ཁག་ཕོག་མི་ལུ་བལྟ་སྟེ་ རྒྱུ་ནོར་ཡོད་མི་དེ་ ལག་ལེན་མ་འཐབ་པ་ཅིན་ འབྲུག་རྒྱལ་ཁབ་འདི་ དུས་ནམ་ཡང་ཡར་རྒྱས་འགྱོ་མི་ཚུགས་ཟེར་ཞུ་བ་གིས་མ་ཚད་ ས་གཏེར་དང་འབྲེལ་བའི་ལཱ་འབད་བ་ཅིན་ རང་བཞིན་གནས་སྟངས་ལུ་ དུམ་གྲ་རེ་ཐོ་ཕོག་ཡོད་རུང་ དེ་ལུ་ གནོད་སྐྱོན་མི་འབྱུང་ནི་གི་ཐབས་ཤེས་ གང་དྲག་བཏོན་ཏེ་འབད་ནི་ལུ་ གཙོ་བོར་བཏོན་དགོ་ཟེར་ཞུཝ་མ་ཚད་ ལས་སྣ་ཚུ་ ཚུལ་མཐུན་ཐོག་ལག་ལེན་འཐབ་ནིའི་དོན་ལུ་ སྤྱི་ལོ་ ༢༠༠༨ ཟླ་ ༦ པའི་ནང་ ཚོགས་པ་ཅིག་གཞི་བཙུགས་འབད་དེ་ཡོདཔ་ལས་ ད་ལས་ཕར་ ཚོགས་པ་དེ་གིས་ ས་གཏེར་ལས་བརྟེན་པའི་ལཱ་ཚུ་ དབྱེ་ཞིབ་མཐིལ་ཕྱིན་འབད་ནི་ཨིན་ཟེར་ཞུ་ཡི།
ལྷག་པར་དུ་ ས་གཏེར་ལས་བརྟེན་པའི་དཀའ་ངལ་ངོ་མ་རང་ ས་གཏེར་གྱི་ལཱ་འབད་ཚུགས་མི་ མཁས་མཆོག་ལངམ་མེདཔ་ལས་ ད་ལྟོ་ མི་ ༥ དགོ་སར་ མི་ ༢ ཀྱིས་ ལཱ་འབད་དེ་ཡོད་པའི་ཁར་ ལཱ་ཚུ་ཡང་ མང་ཤོས་རང་ གནམ་དགུན་གྱི་དུས་ཚོད་ལུ་ འབད་དགོཔ་ཐོནམ་ལས་ དུས་ཚོད་ཁར་ མཇུག་བསྡུ་མ་ཚུགས་པའི་གནད་དོན་དེ་ལུ་བརྟེན་ཨིན་ཁུངས་ཞུ་ཡོདཔ་མ་ཚད་ ས་གཏེར་དང་འབྲེལ་བའི་ལཱ་ཚུ་ བསྟན་རྒྱས་ལྷན་ཁག་རྐྱངམ་གཅིག་གི་འགན་ཁུར་ཨིན་ཟེར་མ་བཞག་པར་ མཉམ་རུབ་ཀྱི་ཐོག་ལས་འབད་བ་ཅིན་ བྱ་སྟབས་མ་བདེཝ་དང་དཀའ་ངལ་ཚུ་སེལ་ཚུགས་ནི་ཨིནམ་ལས་ ག་ར་གིས་ གནས་སྟངས་དེ་ ཧ་གོ་དགོཔ་གལ་ཆེཝ་ཡོདཔ་སྦེ་ཞུ་ཡི།

དེ་ལུ་ རྒྱལ་ཡོངས་ཚོགས་འདུ་གིས་ རྩ་ཁྲིམས་ཆེན་མོའི་དགོངས་དོན་དང་འཁྲིལ་ རང་བཞིན་ཐོན་ཁུངས་ རྒྱལ་ཁབ་ཀྱི་རྒྱུ་ནོར་དེ་ མི་དབང་མངའ་བདག་རིན་པོ་ཆེ་མཆོག་གི་དགོངས་བཞེད་དང་བསྟུན་ ས་གཏེར་གྱི་གོ་སྐབས་དེ་ འདྲ་མཉམ་དང་དྲང་བདེན་གྱི་ཐོག་ལས་ མཛད་དགོཔ་ཚུ་ ཐུགས་ཁར་བསྣམས་དགོཔ་དེ་ ཧ་ཅང་གིས་གལ་ཆེ་བའི་རྩིས་འཇོག་དང་ ད་ལས་ཕར་ ས་གཏེར་དང་འབྲེལ་བའི་ལཱ་ཚུ་ ག་ཅི་འབད་རུང་ བཅའ་ཁྲིམས་དང་འཁྲིལ་འབད་དགོཔ་མ་ཚད་ དེ་ལུ་ ངན་ལྷད་བཀག་སྡོམ་ལྷན་ཚོགས་ཀྱིས་འབད་རུང་ ངོས་ལེན་སྒྲིང་སྒྲིང་འབད་དགོ་པའི་རྒྱབ་སྣོན་དང་བཅས་ ས་རིགས་དང་ས་གཏེར་གཏོན་ནི་ལམ་ལུགས་དང་བཅའ་ཡིག་ཚུ་ ལེགས་ཤོམ་སྦེ་ཞིབ་འཇུག་འབད་ཞིནམ་ལས་ དེ་གི་གྲུབ་འབྲས་སྙན་ཞུ་ཁ་གསལ་ཅིག་ ཤུལ་མའི་ཚོགས་འཛོམས་ནང་ཕུལ་དགོ་པའི་དྲན་བསྐུལ་དང་ ཚོགས་འདུའི་རང་བཞིན་མཐའ་འཁོར་གནས་སྟངས་ཚོགས་ཆུང་གིས་ ས་རིགས་དང་ས་གཏེར་ལས་བརྟེན་པའི་ལས་སྣ་གིས་ མི་སྡེ་དང་རང་བཞིན་གནས་སྟངས་ལུ་གནོད་སྐྱོན་དང་བྱ་སྟབས་མ་བདེཝ་ ག་དེ་སྦེ་རང་ཡོད་ག་ ཕྱག་ལཱ་གནང་ནི་དེ་ ཐུགས་ཁར་བསྣམས་དགོཔ་གལ་ཆེ་བའི་བཀའ་བསྐུལ་གནང་ཡི།
དེ་མ་ཚད་ ས་རིགས་དང་ས་གཏེར་གྱི་སྙན་ཞུ་དང་འཁྲིལཝ་ད་ རང་བཞིན་གནས་སྟངས་དེ་ ཁག་ཆེཝ་ལས་བརྟེན་ ང་བཅས་ཀྱིས་ ཚ་གྱང་ལང་དགོཔ་དེ་ ཧ་ཅང་གིས་གལ་ཆེ་ལུགས་དང་ བསྟན་རྒྱས་ལྷན་ཁག་གིས་ རྩིས་ཞིབ་ཀྱི་སྙན་ཞུ་དང་འཁྲིལ་ཏེ་ ཕྱག་ལཱ་གནང་ནི་འགོ་བཙུགས་ཡོད་པའི་ཁར་ ད་ལས་ཕར་ དཀའ་ངལ་ཚུ་སེལ་ཐབས་ལུ་ ཞིབ་འཚོལ་ཡང་འབད་ཞིནམ་ལས་ དེ་གི་སྙན་ཞུ་ཚུ་ ལྷན་རྒྱས་གཞུང་ཚོགས་ལུ་ཕུལ་ནི་ཨིན་ཟེར་ཞུཝ་བཞིན་དུ་ སྙན་ཞུ་དེའི་འདྲ་རེ་ དམངས་རྩིས་ཚོགས་ཆུང་ལུ་ཡང་གནང་དགོཔ་ད་ ཚོགས་ཆུང་གིས་ དེ་ལུ་ཞིབ་འཇུག་འབད་དེ་ གསུང་གྲོས་གནང་དགོཔ་ཡོད་པ་ཅིན་ དེ་གི་སྙན་ཞུ་ཅིག་ ཤུལ་མའི་ཚོགས་འཛོམས་ནང་ ཕུལ་དགོཔ་སྦེ་ཆ་འཇོག་གྲུབ།
༢.
མཁོ་སྒྲུབ་དང་བཟོ་བསྐྲུན་གུར་རྩིས་ཞིབ་ཡོངས་ཁྱབ་ཀྱི་གྲོས་སྟོན་ལས་རིམ།

མཁོ་སྒྲུབ་དང་བཟོ་བསྐྲུན་གུར་ རྩིས་ཞིབ་ཡོངས་ཁྱབ་ཀྱི་གྲོས་སྟོན་ལས་རིམ་ནང་བཀོད་མི་ སྟབས་མ་བདེཝ་ ལེ་ཤ་ཡོད་པའི་གྲལ་ལས་ ཁག་ཆེ་བའི་དཀའ་ངལ་དག་པ་ཅིག་ཞུ་མི་ནང་ མཁོ་སྒྲུབ་དང་བཟོ་བསྐྲུན་གྱི་བཅའ་ཡིག་ཚུ་ དུས་དང་དུས་སུ་ འབྲེལ་ཡོད་ཚུ་དང་གཅིག་ཁར་ གྲོས་བསྟུན་ཐོག་བསྒྱུར་བཅོས་འབད་དེ་ ཧིང་སངས་ས་སྦེ་ ལག་ལེན་འཐབ་དགོ་བདེ་ཏོག་ཏོ་སྦེ་ མ་བཟོ་བའི་གྲོས་འཆར་བཀོད་མི་དང་འདྲཝ་མཁོ་སྒྲུབ་དང་ བཟོ་བསྐྲུན་གྱི་འཆར་གཞིའི་ལས་རིམ་ཚུ་ བསྟུན་གྲོས་དང་མཉམ་འབྲེལ་ལེགས་ཤོམ་སྦེ་ མ་འཐབ་པའི་གུར་ ས་གནས་དང་གནམ་གཤིས་གནས་སྟངས་ སོ་སོའི་དགོས་མཁོ་དང་བསྟུན་ཏེ་མེན་པར་ བཟོ་བསྐྲུན་དང་ དཔར་ཡིག་ཚུ་ ཅོག་རང་འཐདཔ་སྦེ་ ལག་ལེན་འཐབ་པའི་སྐྱོན་ཚུ་གི་གྲོས་སྟོན་བཀོད་ཡོད་ལུགས་དང་ ལྷག་པར་དུ་ བཟོ་བསྐྲུན་གྱི་ཆིངས་ཡིག་དང་བལྟ་ཞིབ་ཚུ་ སྒྲིང་སྒྲིང་མེད་པའི་དཀའ་ངལ་དང་ གྲོས་སྟོན་པ་ཚུ་ལུ་ ཚོད་མེད་པའི་འཐུས་ཚུ་ སྤྲོད་སྲོལ་ཡོད་མི་དང་ འཆར་དངུལ་གྱི་ལོ་འཁོར་རྫོགས་རན་ཁམ་ལུ་ འུར་བྱེལ་འཐབ་སྟེ་ ལག་ལེན་འཐབ་བཞིན་དུ་ཡོད་མི་དེ་ཡང་ མ་རུང་པའི་བྱ་སྤྱོད་ཅིག་ཨིན་པའི་གྲོས་སྟོན་ཚུ་ཕུལ་ཡི།

ང་བཅས་རའི་འཆར་གཞི་ ༡༠ པ་འདི་ ཆ་འཇོག་འབད་བའི་བསྒང་ཡོད་པའི་ནམ་དུས་ལུ་ དེ་བཟུམ་གྱི་ གྲོས་སྟོན་དེ་ དུས་དང་བསྟུན་ཏེ་ གང་བས་ཁག་ཆེ་བའི་དྲན་གསོ་གལ་ཅན་ཅིག་ཞུ་མི་ནང་ བཟོ་བསྐྲུན་དང་མཁོ་སྒྲུབ་ཀྱི་ལཱ་ལུ་ མ་དངུལ་ཆུད་ཟོས་ མཐོ་ཤོས་བརྒྱ་ཆ་ལས་ ༤༦ དེ་ཅིག་ཡོད་པའི་སྙན་ཞུ་དང་ དཔེར་ན་ འཆར་གཞི་ ༩ པའི་མ་དངུལ་ཐོག་ལས་འབད་བ་ཅིན་ ས་ཡ་ ༤༣༦༨ དང་ མ་དངུལ་ས་ཡ་ ༧༠༦༠  དེ་ཅིག་གི་བར་ན་ འཕྲོ་བརླག་སོང་ཡོད་པའི་སྙན་ཞུ་དེ་གིས་ འཆར་གཞིའི་ལཱ་ཚུ་ ལག་ལེན་འཐབ་པའི་སྐབས་ གྲོས་སྟོན་དེ་སེམས་ཁར་བཞག་སྟེ་ ལག་ལེན་འཐབ་པ་ཅིན་ བཟོ་བསྐྲུན་དང་མཁོ་སྒྲུབ་ཀྱི་ཞབས་ཏོག་ཚུ་ སྤུས་ཚད་དང་ལྡན་ཏོག་ཏོ་སྦེ་ཞུ་ཚུགསཔ་མ་ཚད་ རྒྱལ་གཞུང་ལུ་ཡང་ མ་དངུལ་དུང་ཕྱུར་ལས་བཅད་དེ་ གསོག་འཇོག་འབད་ནི་ལུ་ ཕན་གྲོགས་སྦོམ་སྦེ་འབྱུང་ནི་ཨིན་པའི་ཞུ་བ་ཕུལ་ཡི།

ཚོགས་དམངས་ཀྱིས་ མཁོ་སྒྲུབ་དང་བཟོ་བསྐྲུན་གུར་ རྩིས་ཞིབ་ཡོངས་ཁྱབ་ཀྱི་གྲོས་སྟོན་དེ་ལུ་ ལེགས་ལམ་ཆེ་བའི་ངོས་ལེན་དང་བཅས་ གྲོས་བསྡུར་གནང་མ་ད་ ཆེད་བསྟོད་ཅན་གྱི་འཐུས་མི་རང་སོས་ གནད་ཁུངས་སྐྱེལ་ཏེ་ཞུ་བའི་བཅུད་དོན་ནང་ རྩིས་ཞིབ་ཀྱི་ཁ་ཐུག་ལས་ཕུལ་མི་གྲོས་སྟོན་དེ་ གལ་ཆེ་བའི་གནད་དོན་ཅིག་ཨིནམ་ལས་བརྟེན་ དེ་ལུ་གཞིར་བཞག་སྟེ་ ལག་ལེན་འཐབ་ཚུགས་པ་ཅིན་ ལེགས་ལམ་ཆེ་བའི་ཞུ་བ་དང་ གལ་ཆེ་དྲགས་ཨིན་པའི་གྲོས་སྟོན་དེ་གུར་གནས་ཚུགས་པ་ཅིན་ མ་དངུལ་དུང་ཕྱུར་ལས་བཅད་དེ་ ཆུད་ཟོས་མ་འགྱོཝ་སྦེ་ བཟོ་ཚུགས་ནི་ཨིན་པའི་གྲོས་བསྟུན་ཕུལ་བའི་ཁར་ མཁོ་སྒྲུབ་ལ་སོགས་པ་ག་ཅི་འབད་རུང་ སྤུས་ཚད་མ་ལྡན་མི་དེ་ གོང་ཚད་དམའ་ཤོས་ལུ་ སྤྲོད་ནི་དེ་གིས་ སྤུས་ཚད་དང་མ་ལྡན་པའི་ཁར་ མ་དངུལ་འཕྲོ་བརླག་འགྱོ་མི་ཡང་ དེ་མེན་ན་ཟེར་བའི་དོགས་པ་བཀོད་ཅི།
དེ་ཁར་ འཆར་དངུལ་བགོ་བཀྲམ་འབད་ཚར་ཞིནམ་ལས་ ལཱ་ཚུ་དུས་ཚོད་ཁར་འགོ་བཙུགས་ཏེ་ གྲུབ་འབྲས་ཅན་དང་སྤུས་ཚད་ལྡན་དགོ་པ་ཅིན་ འཆར་དངུལ་དེ་ དུས་ཚོད་ལུ་གནང་དགོཔ་གལ་ཆེ་བའི་ཞུ་བ་དང་ གཙོ་བོ་ཁག་འབག་པ་དང་གཞུང་གི་བར་ན་ བྱ་སྟབས་བདེ་མིན་ཐོན་མི་དེ་ཡང་ ཁག་འབག་པའི་བཅའ་ཁྲིམས་ཅིག་མེད་པར་ཨིནམ་ལས་བརྟེན་ དེ་གི་བཅའ་ཁྲིམས་ཅིག་ འཕྲལ་མགྱོགས་རང་འགོ་བཙུགས་གནང་དགོཔ་གལ་ཆེ་ལུགས་དང་ གྲོལ་སྟོན་ ༡༠ གྱི་ནང་ལས་ དོན་ཚན་ ༧/༨ དེ་ བཟོ་རིག་དང་འབྲེལ་བའི་གྲོས་སྟོན་ཨིནམ་ལས་ བཟོ་རིག་འགོ་དཔོན་ཚུ་གི་ལྕོགས་གྲུབ་ཡར་སེང་གཏང་ནི་དེ་ ཁག་ཆེཝ་ལས་བརྟེན་ བཟོ་རིག་སྡེ་ཚན་དེ་སྒྲིང་སྒྲིང་བཟོ་སྟེ་ བདག་འཛིན་འཐབ་མ་ཚུགས་པ་ཅིན་ རྩིས་ཞིབ་ཀྱི་གྲོས་སྟོན་ནང་བཀོད་མི་མང་ཤོས་རང་ སེལ་མི་ཚུགས་ནི་ཨིནམ་ལས་ དེ་གི་དོན་ལུ་ མ་དངུལ་ལོགས་སུ་སྦེ་བཞག་ཞིནམ་ལས་ བཟོ་རིག་འགོ་དཔོན་ཚུ་ལུ་ སྦྱོང་བརྡར་བྱིན་དགོཔ་ གལ་ཆེ་ལུགས་ཞུ་ཡི། 

དེ་བཟུམ་སྦེ་ ཚོང་གི་ལག་ཁྱེར་དེ་ མི་གཞན་ལུ་སྤྲོད་དེ་འཆང་སྤྱོད་འབད་ནི་དང་ ཁག་འབག་གི་ལཱ་དེ་ སབ་ཀཱན་ཀྲེག་ ཟེར་ཁག་འབག་གཅིག་གིས་གཅིག་ལུ་སྤྲོད་མི་ཚུ་གིས་ བྱ་སྟབས་མ་བདེཝ་དང་དཀའ་ངལ་སྦོམ་ཤོས་ཅིག་ དེ་ཨིནམ་ལས་བརྟེན་ ཕཱན་ཌིང་དང་སབ་ཀཱན་ཀྲེག་ དེ་གཉིས་དམ་དམ་སྦེ་རང་མཛད་དགོཔ་ཡོད་ལུགས་དང་ སབ་ཀཱན་ཀྲེག་དེ་ འབད་ཆོགཔ་སྦེ་བཟོ་ཞིནམ་ལས་ ལམ་ལུགས་ཅིག་བཟོ་སྟེ་ དེ་ནང་ འབད་ཆོག་དང་མ་ཆོག་གི་དོན་ཚན་སྒྲིང་སྒྲིང་འཁོད་པ་ཅིན་ དེ་གིས་ ན་འཐན་ནི་བཟུམ་ཅིག་འདུག་ཟེར་ཞུ་མི་དེ་ ཞབས་ཏོག་བློན་པོ་གིས་ ཐུགས་ཁར་བསྣམས་ཏེ་ བསྐྱར་ཞིབ་འབད་བའི་བསྒང་ཡོད་མི་ཟིན་བྲིས་ནང་ ཚུད་ཐབས་མཛད་དགོ་པའི་ཞུ་བ་དང་ ཕཱན་ཌིང་དང་སབ་ཀཱན་ཀྲེག་དེ་གིས་ རྒྱལ་ཁབ་ཀྱི་དཔལ་འབྱོར་གོང་འཕེལ་ལུ་ ཐོ་ཕོགཔ་མ་ཚད་ ད་ལས་ཕར་ཡང་ སྟབས་མ་བདེ་བའི་དཀའ་ངལ་ཐོན་མི་ལུ་ ངོས་ལེན་དམ་དམ་མཛད་དགོཔ་གལ་ཆེཝ་མ་ཚད་ ལྷན་ཁག་དང་ལས་ཁུངས་ལ་ལོའི་ནང་ བཅའ་ཁྲིམས་དང་སྒྲིག་གཞི་ཚུ་མེདཔ་ལས་བརྟེན་ འགག་བཤེར་དང་ཚད་མཉམ་མེད་པར་ཡོད་མི་ཚུ་ཡང་ ག་དེ་སྦེ་མཛད་ནི་ཨིན་ན་གི་ ཐུགས་བཞེད་གནང་དགོས་ལུགས་ཞུ་ཡི།
ཞབས་ཏོག་བློན་པོ་གིས་ ཆེད་བསྟོད་ཅན་གྱི་འཐུས་མི་ཚུ་གིས་ཞུ་མི་གནད་དོན་ཚུ་ རེ་རེ་བཞིན་དུ་ར་ཁུངས་སྦྲགས་ཏེ་དོགས་པ་བསལ་ཡོདཔ་མ་ཚད་ ལྷན་ཁག་གི་ཁ་ཐུག་ལས་ ད་ལས་ཕར་ བཟོ་བསྐྲུན་དང་མཁོ་སྒྲུབ་ཀྱི་གྲོས་སྟོན་བཀོད་མི་ལྟར་དུ་ ལག་ལེན་འཐབ་ཚུགས་ནི་གི་དོན་ལུ་ སྲིད་བྱུས་ལམ་ལུགས་ཚུ་ བསྐྱར་ཞིབ་འབད་བའི་བསྒང་ཡོད་མི་དེ་ གང་མགྱོགས་མཇུག་བསྡུ་སྟེ་ ཤུལ་མའི་ཚོགས་ཐེངས་ནང་ སྙན་ཞུ་ཁ་གསལ་སྦེ་ཕུལ་ནི་ཨིན་ཟེར་ཞུ་ཡི།

དེ་ལུ་ ཚོགས་དཔོན་གྱིས་ རྩིས་ཞིབ་དབང་འཛིན་གྱིས་བཀོད་མི་གྲོས་སྟོན་དང་འཁྲིལ་ཏེ་ ཕྱག་ལཱ་གནང་ཨིན་ཟེར་ཞུཝ་བཞིན་དུ་ ལག་ལེན་འཐབ་དགོཔ་གལ་ཆེ་བའི་ཁར་ རྩིས་ཞིབ་ཀྱི་གྲོས་སྟོན་དེ་ལུ་ བརྒྱ་ཆ་སྦེ་རྒྱབ་སྐྱོར་ཕུལ་མ་ཚུགས་རུང་ བརྒྱ་ཆ་ ༩༠ འི་རྒྱབ་སྐྱོར་ཕུལ་ནི་ཨིནམ་ལས་ དེ་དང་འཁྲིལ་་ཕྱག་ལཱ་གནང་ནང་ནི་གི་ལམ་ལུགས་ཅིག་ ལྷན་རྒྱས་གཞུང་ཚོགས་ལས་བཟོ་དགོཔ་སྦེ་ ཚོགས་དམངས་ཀྱིས་གསོལ་འདེབས་ཞུ་ཡི། 

དེའི་རྒྱབ་ལས་ ཆེད་བསྟོད་ཅན་གྱི་འཐུས་མི་དག་པ་ཅིག་གིས་ཞུ་མི་ནང་ ནང་འགྲིགས་འབད་མི་དེ་གིས་ གཞུང་ལུ་སྐུ་གྱོང་སྦོམ་ཡོད་ལུགས་ཀྱིས་མ་ཚད་ སི་ནེ་ཀེཀྲི་དང་ཕཱན་ཌིང་ སབ་ཀཱན་ཀྲེག་དེ་ བཅུད་བཏོན་ཏེ་གྲོས་ཆོད་སྒྲིིང་སྒྲིང་བཏོན་དགོ་པའི་ཞུ་བ་དང་ ཕཱན་ཌིང་གི་ལམ་ལུགས་དེ་ ཁྲིམས་ལུགས་ལས་འགལཝ་ཨིནམ་སྦེ་རང་ ཆ་བཞག་དགོཔ་འདུག་ཟེར་ཞུ་བའི་ཁར་ རྩིས་ཞིབ་གྲོས་སྟོན་གྲལ་ལུ་ ཞལ་འདེབས་ཕུལ་མི་ཚུ་གི་སྐོར་ལས་མ་ཚུད་མི་དེ་ ད་ལས་ཕར་ ཞར་འདེབས་ཕུལ་མི་ཚུ་ ག་དེ་སྦེ་མཛད་དོ་ག་ དེ་གི་སྙན་ཞུ་ཅིག་ཕུལ་ནི་ཡོད་པའི་གྲོས་འཆར་ཕུལ་ཡི།
དེ་གུར་ ད་རེས་ཀྱི་སྟབས་མ་བདེཝ་མང་ཤོས་ གཞུང་གི་ཁ་ཐུག་ལས་ཨིནམ་བརྟེན་ དེ་ཚུ་ གཞུང་གིས་སེལ་ཚུགས་པ་ ལཱ་ཁག་གཏང་ནི་ཨིནམ་ལས་ ཚོགས་ཁང་ནང་ལས་རང་སེལ་དགོ་པའི་གྲོས་འཆར་དང་ སྟབས་མ་བདེཝ་ཚུ་ ད་ལྟོ་གི་མེན་པར་ ཧེ་མ་ལས་ཀྱི་སྟབས་མ་བདེཝ་ཨིནམ་ལས་ དེ་ཚུ་ ཕར་ཚུར་ཧད་བཏགས་ཕུད་དེ་མ་བཞག་པར་ རྩིས་ཞིབ་དང་གཅིག་ཁར་སེལ་དགོཔ་ཚུ་ ཧིང་སངས་ས་སྦེ་སེལ་ནི་དང་ དེ་མིན་ ཁྲིམས་ཀྱི་འདུན་སར་གཏང་ནི་སེལ་ནི་ཨིན་རུང་ སེལ་ཐབས་བསྒྲིག་ཞིནམ་ལས་ རྗེས་མའི་ཚོགས་འཛོམས་ནང་ སྙན་ཞུ་ཁ་གསལ་ཕུལ་ནི་ཡོད་པའི་ ཞུ་བ་ཕུལ་ཡི།
དེ་ལུ་ རྒྱལ་ཡོངས་ཚོགས་འདུ་གིས་ མཁོ་སྒྲུབ་དང་བཟོ་བསྐྲུན་གུར་ རྩིས་ཞིབ་ཡོངས་ཁྱབ་ཀྱི་གྲོས་སྟོན་དང་འབྲེལ་བའི་གནད་དོན་གུར་ བཀའ་སློབ་གནང་མི་ནང་ གཞུང་གི་ཧོངས་ལས་ སྒེར་སྡེ་ཡར་དྲགས་གཏང་ནི་དེ་ གལ་ཆེཝ་སྦེ་རང་ཆ་བཞགཔ་བཞིན་དུ་ སྒེར་སྡེའི་ནང་ལཱ་འབད་མི་ ཁག་འབག་པ་ཚུ་ལུ་ ག་དེ་དྲག་དྲག་གྲོགས་རམ་འབད་དགོཔ་དེ་ཡང་ གྲོས་སྟོན་དང་སྦྱོང་བརྡར་ གྲོས་བསྡུར་ཞལ་འཛོམས་ཚུ་བྱིན་དགོཔ་མ་ཚད་ དེ་ཚུའི་ནང་བཅའ་མར་གཏོགས་པའི་སྐབས་ ཉིན་འཐུས་དང་འགྲུལ་འཐུས་ཚུ་ གཞུང་གི་ཧོངས་ལས་གནང་ཚུགས་པ་ཅིན་ ལེགས་ལམ་ཆེ་ལུགས་ཀྱི་དྲན་བསྐུལ་མཛད་ཅི།

ཞལ་འདེབས་ཕུལ་བའི་ཐད་ལུ་ རྩ་ཁྲིམས་ཆེན་མོའི་རྩ་ཚན་ ༡༤ པའི་དོན་ཚན་ ༡༢ པའི་ནང་ མངའ་བདག་རིན་པོ་ཆེའི་ རྒུད་གསོའི་མ་དངུལ་(རི་ལིཕ་ཕཱནཌ)ཟེར་འཁོད་ཡོད་མི་ལས་ སྟབས་མ་བདེཝ་སྦོམ་ཡོད་པ་ཅིན་ མི་དབང་མཆོག་གིས་ གནང་ནི་གི་གོ་སྐབས་ཡོདཔ་སྦེ་བཀོད་ནུག། གལ་སྲིད་དེ་དང་མ་འཁྲིལ་བར་ དུམ་གྲ་རེ་གནང་དགོཔ་འཐོན་པ་ཅིན་ བློན་ཆེན་གྱི་ཕཱན་ཅིག་བཟོ་སྟེ་ཡོད་མི་ལས་ གནང་རུང་བཏུབ་ནི་ཨིནམ་མ་ཚད་ ལྷན་ཁག་དང་ལས་ཁུངས་རེ་རེ་གིས་ ཞལ་འདེབས་ལོགས་སུ་སྦེ་གནང་ནི་དེ་ མི་རུང་ནི་ཨིནམ་ལས་ དེ་ལུ་ རྩིས་ཞིབ་ཀྱི་ཁ་ཐུག་ལས་ དཔེ་བཟུམ་ཅིག་སྦེ་ ལས་ཁུངས་དང་ལས་སྡེ་ཚུ་གིས་ ཞལ་འདེབས་ག་ཏེ་རང་ཕུལ་ཡོད་ག་ དེ་གི་ཐོ་ཅིག་ ཤུལ་མའི་ཚོགས་འཛོམས་ནང་ཕུལ་དགོ་པའི་ཁར་ འཆར་དངུལ་བཏང་ནིའི་ཐད་ལུ་ ད་རེས་ཀྱི་ལམ་ལུགས་ནང་ ཁག་ ༤ སྦེ་བཏང་མི་དེ་ལུ་ སྟབས་མ་བདེཝ་མེད་རུང་ འཆར་གཞིའི་ལཱ་ངོ་མ་འབད་ནི་གི་དུས་ཚོད་ལུ་དགོངས་ཏེ་ ཁག་ ༣ སྦེ་གཏང་ནི་གི་ཐུགས་བཞེད་གནང་དགོས་ལུགས་ཀྱི་བཀའ་བསྐུལ་གནང་ཡི།

ཆེད་བསྟོད་ཅན་གྱི་འཐུས་མི་དམངས་ཀྱིས་ འགན་ཁུར་དང་འགན་འཁྲི་དེ་ དྭངས་གསལ་ཅན་སྦེ་བཟོ་དགོ་པའི་ཞལ་འཆམས་བྱུང་མི་དེ་ཡང་ ལྷན་ཁག་གི་བློན་པོ་ཚུ་ལུ་ ཐུགས་འགན་(མོ་རཱལ་ རཱས་པོནསི་ བི་ལེཊི) ཕོག་དགོཔ་དེ་ཡང་ ངོ་མ་རང་ དྲུང་ཆེན་དང་མདོ་ཆེན་ དངུལ་རྩིས་འགོ་དཔོན་ རྩིས་འཛིན་ཚུ་ལུ་འགན་ཁུར་ཕོག་ནི་ཨིནམ་ལས་ འདི་གི་ཐོ་ (ལིསིཊི)དེ་ ཞབས་ཏོག་ལྷན་ཁག་གི་གནང་མི་དེ་ལུ་ ཆ་མཉམ་གྱིས་ངོས་ལེན་འབད་དེ་ དང་ལེན་འཆར་གཞི་ཅིག་བཟོ་ཞིནམ་ལས་ ཤུལ་མའི་ཚོགས་འཛོམས་ནང་ སྙན་ཞུ་ཕུལ་ནི་གུར་ ཆ་འཇོག་གྲུབ།
མ་དངུལ་གཅིག་གིས་གཅིག་ལུ་སྤྲོད་ནི་དང་ཡན་ལག་ཁག་འབག་ (ཕཱན་ཌིང་དང་སབ་ཀཱན་ཀྲེག)གི་དོན་ལུ་ བཅའ་ཁྲིམས་བཟོ་དགོ་པའི་ཐད་ལུ་ ཞབས་ཏོག་ལྷན་ཁག་གིས་ ད་ལྟོ་བརྩམ་པའི་བསྒང་ཡོད་ལུགས་དང་ མ་དངུལ་གཅིག་གིས་གཅིག་ལུ་སྤྲོད་ནི་དང་ཡན་ལག་ཁག་འབག་(ཕཱན་ཌིང་དང་སབ་ཀཱན་ཀྲེག) དེ་ རྩ་བ་ལས་མ་ཆོགཔ་སྦེ་ ཚོགས་ཁང་ནང་ལས་ རྒྱབ་སྐྱོར་མེདཔ་སྦེ་ ཐག་བཅད་གྲུབ།
༣.
སྤྱི་ལོ་ ༢༠༠༦ ཚུན་གྱི་བསྣར་བཞག་རྩིས་ཞིབ་སྙན་ཞུའི་བཅུད་སྡུད་སྙན་ཞུ།
དམངས་རྩིས་ཚོགས་ཆུང་གི་ཁ་ཐུག་ལས་ སྤྱི་ལོ་ ༢༠༠༦ ཚུན་གྱི་བསྣར་བཞག་རྩིས་ཞིབ་སྙན་ཞུ་བཅུད་བསྡུས་ཏེ་ཞུ་མི་ནང་ ཚོགས་ཐེངས་ ༨༸ པའི་སྐབས་ ལྷན་ཁག་དང་ལས་ཁུངས་ རྫོང་ཁག་ རྒེད་འོག་དང་ལས་སྡེ་གཞན་ཚུ་གི་ནང་ ཡུན་འགྱངས་རྩིས་ཞིབ་སྙན་ཞུ་ཡོད་མི་ཚུ་ སྤྱི་ལོ་ ༢༠༠༧ ཟླ་ ༡༢ པའི་ནང་འཁོད་ ཐག་བཅད་དེ་ རྩིས་བསྒྲིགས་འབད་དགོ་པའི་བཀའ་རྒྱ་ཟབ་མོ་གནང་མི་དང་འཁྲིལ་ སྤྱི་ལོ་ ༢༠༠༨ ཟླ་ ༩ པའི་ཚེས་ ༣༠ ཚུན་ ཡུན་འགྱངས་རྩིས་ཞིབ་སྙན་ཞུ་ ཡོངས་བསྡོམས་ ༡༠༩༨ ཡོད་པའི་གྲལ་ལས་ སྙན་ཞུ་ ༧༥༤ ཐག་བཅད་དེ་རྩིས་བསྒྲིགས་འབད་ཚར་བའི་སྙན་ཞུ་དང་ ལྷག་མཇུག་ གནད་དོན་ཐག་བཅད་ འབད་མ་ཚུགས་པའི་སྙན་ཞུ་ ༣༤༤ ལུས་ཡོད་མི་དེ་ བརྒྱ་ཆ་ ༣༡% དེ་ཅིག་གི་རྩིས་ཨིན་པའི་སྙན་ཞུ་ཕུལ་མི་ལུ་ ཚོགས་དམངས་ཀྱི་ཁ་ཐུག་ལས་ ད་ལས་ཕར་ བསྣར་བཞག་གི་རྩིས་རྙོགས་ཚུ་ ངོས་ལེན་ག་དེ་སྦེ་མཛད་ནི་ཨིན་ན་དང་ འོས་ལྡན་གྱི་དུས་ཡུན་ཚུ གནང་ནི་གི་གྲོས་ཆོད་ཅིག་གནང་བའི་རེ་འདུན་ཡོད་ཟེར་ཞུཝ་མ་ཚད་ ལྷན་ཁག་གི་བློན་པོ་དང་ལས་ཁུངས་ཀྱི་འགོ་དཔོན་ཚུ་གིས་ རྩིས་ཞིབ་སྙན་ཞུའི་ཐིག་ཁྲམ་ནང་ འཁོད་དེ་ཡོད་པའི་བསྣར་བཞག་རྩིས་རྙོགས་ཚུ་ གང་མགྱོགས་རྩིས་བསྒྲིག་འབད་དགོ་པའི་རྒྱབ་སྐྱོར་གནང་དགོཔ་ གལ་ཆེཝ་འདུག་ཟེར་ཞུ་ཡི།
དེ་ལུ་ རྒྱལ་ཡོངས་ཚོགས་འདུ་གིས་ འདས་པའི་ཚོགས་ཐེངས་ ༨༧ གྱི་བཀའ་རྒྱ་དང་འཁྲིལ་ རྒྱལ་གཞུང་རྩིས་ཞིབ་དབང་འཛིན་གྱིས་ སྤྱི་ལོ་ ༢༠༠༦ ཚུན་གྱི་ བསྣར་བཞག་རྩིས་ཞིབ་བསྐྱར་ཞིབ་ཀྱི་སྙན་ཞུའི་ནང་གསལ་ རྩིས་རྙོགས་ཁག་ ༡༠༩༨ ལས་ ༧༥༤ གུར་བཀལ་མི་དེ་ རྩིས་ཞིབ་དབང་འཛིན་དང་ལྷན་ཁག་ ལས་ཁུངས་ རྫོང་ཁག་བཅས་ཀྱིས་ ད་ཚུན་ མཉམ་རུབ་གང་དྲག་གི་ཐོག་ལས་ རྩིས་རྙོགས་བསལ་གནང་ཡོདཔ་བཞིན་དུ་ ད་རུང་ཡང་ གཞུང་དམངས་ཀྱི་མ་དངུལ་ དངུལ་ཀྲམ་ས་ཡ་ ༤༤༩ འི་རྩིས་ཡོད་མི་དེ་ ཤུལ་མའི་ཚོགས་འཛོམས་ནང་ དངུལ་ཀྲམ་ལེབ་གཅིག་རང་མ་བཞག་པར་ རྩིས་བསྒྲིག་འབད་དེ་ སྙན་ཞུ་ཕུལ་དགོ་པའི་ཁར་ རྩིས་ཞིབ་ཀྱི་སྙན་ཞུའི་ནང་ཚུད་མི་ ལྷན་ཁག་གི་དྲུང་ཆེན་ལས་བཟུང་ རྒེད་འོག་གི་གནས་རིམ་ཚུན་ལུ་ རྩིས་སྙོམས་བསྒྲིག་འབད་ནི་གི་འགན་ཁུར་དེ་ རང་སོར་ལུ་འཁྲི་སྟེ་ཡོདཔ་ལས་བརྟེན་ ག་ར་གིས་ མཉམ་རུབ་ཀྱི་ཐོག་ལས་ རྩིས་རྙོགས་ལྷག་ལུས་ཚུ་ མཇུག་བསྡུ་ཐབས་བསྒྲིག་དགོ་པའི་འགན་ཁུར་དེ་ ད་རུང་ ཚོགས་འདུ་ཆེན་མོ་གིས་ བརྒྱ་ཆ་སྦེ་རང་ཕུལ་ནི་ཨིནམ་ལས་ དེ་བཞིན་དུ་ རྩིས་རྙོགས་མེདཔ་སྦེ་ ཧིང་སངས་ས་བཟོ་དགོཔ་གལ་ཆེ།
གལ་སྲིད་ རྩིས་རྙོགས་ལ་ལོ་ ཡུན་འགྱངས་སོང་པའི་གནད་ལས་ དངུལ་ཚུ་ལོག་བསྡུ་ཐབས་རྩ་བ་ལས་མེད་མི་ཚུ་ཡང་ རྩིས་ཞིབ་དབང་འཛིན་དང་གཅིག་ཁར་འབྲེལ་བ་འཐབ་ཞིནམ་ལས་ རྩིས་ཞིབ་ཀྱི་རྒྱབ་སྣོན་དང་འཁྲིལ་ཏེ་ དགོངས་ཡངས་གནང་དགོཔ་ཡོད་མི་ཚུ་ འོས་འབབ་བལྟ་སྟེ་འབད་ཞིནམ་ལས་ ཤུལ་མའི་ཚོགས་འཛོམས་ནང་ དྭངས་གསལ་ཅན་གྱི་སྙན་ཞུ་ཕུལ་དགོས་པའི་གྲོས་ཆོད་དང་ རྩིས་ཞིབ་དབང་འཛིན་གྱིས་ རྩིས་རྙོགས་ལྷག་ལུས་ཚུ་གི་རྩིས་བསྒྲིག་འབད་ནི་ཕྱག་ལཱ་གནང་པའི་སྐབས་ ངོས་ལེན་དང་རྒྱབ་སྐྱོར་འབད་དགོཔ་འཐོན་པ་ཅིན་ དམངས་རྩིས་ཚོགས་ཆུང་དང་མཉམ་འབྲེལ་འཐབ་སྟེ་ ཚོགས་ཆུང་གིས་ གྲོགས་རམ་དང་རྒྱབ་སྐྱོར་ཕུལ་དགོ་པའི་གྲོས་ཆོད་གྲུབ།
དེ་ཁར་ དམངས་རྩིས་ཚོགས་ཆུང་གི་ཁ་ཐུག་ལས་ ད་ལས་ཕར་ ཚུལ་མིན་སྤྱོད་པའི་མ་དངུལ་ཚུ་ ལོག་ལེན་ནི་གི་ཐབས་ལམ་འདི་ རྩིས་ཞིབ་ཀྱིས་ ངོས་འཛིན་འབད་བའི་ཉིན་མ་ལས་ དངུལ་སྐྱེད་ བརྒྱ་ཆ་ ༢༤ དེ་ཅིག་བཀལ་ནི་གི་ལམ་ལུགས་བཟོ་བ་ཅིན་ རྩིས་རྙོགས་ཀྱི་དཀའ་ངལ་ཚུ་ ག་འདེ་མགྱོགས་མགྱོགས་ སེལ་ཚུགས་ནི་གི་ཐབས་ལམ་ འོང་ནི་ཨིན་པའི་གྲོས་འཆར་ཕུལ་ཡི། 

དེ་ལུ་ ཚོགས་འདུ་ཆེན་མོ་གིས་ ད་ཚུན་ གྲོང་གསེབ་ཀྱི་ཁྲལ་ཚུ་ དུས་ཚོད་ཁར་མ་བཏབ་པ་ཅིན་ བརྒྱ་ཆ་ ༢༤ བཏབ་དགོཔ་ཡོདཔ་བཞིན་དུ་ དམངས་རྩིས་ཚོགས་ཆུང་གི་གྲོས་དོན་དང་འཁྲིལ་ དངུལ་སྐྱེད་དེ་ ངེས་པར་དུ་བཏབ་དགོ་པའི་ལམ་ལུགས་བཟོ་ནི་དེ་ཁག་ཆེཝ་ཨིན་རུང་ གཙོ་བོ་ གཞུང་དམངས་ཀྱི་མ་དངུལ་ས་ཡ་ ༤༤༩ འི་རྩིས་ ལོག་བསྡུ་མ་ཚུགས་པར་ཡོད་མི་དེ་ བསྡུ་ཐབས་བསྒྲིག་དགོཔ་གལ་ཆེཝ་ལས་ དེ་གུ་རང་ ཤུགས་གཏོན་ཞིནམ་ལས་ མ་དངུལ་དེ་ ལྷག་ལུས་མེད་པར་ རྩིས་སྙོམས་བསྒྲིགས་འབད་ཡོད་པའི་སྙན་ཞུ་ རྗེས་མའི་ཚོགས་འདུ་ནང་ཕུལ་དགོ་པའི་གྲོས་ཆོད་དང་འཁྲིལ་མེད་པ་ཅིན་ དངུལ་སྐྱེད་བརྒྱ་ཆ་ ༢༤ དེ་ བཀལ་ནི་གི་ལམ་ལུགས་གང་ཡོད་ དེ་དང་བསྟུན་ ཐག་གཅད་ནི་ཨིནམ་ལས་ དངུལ་སྐྱེད་བརྒྱ་ཆ་ ༢༤ དེ་བཀལ་བ་ཅིན་ ཁྲིམས་དང་ལམ་ལུགས་ཚུ་ ག་དེ་སྦེ་ཡོད་ག་ དངུལ་རྩིས་བློན་པོ་གིས་ དེ་གི་ཞིབ་འཇུག་མཐིལ་ཕྱིན་འབད་དེ་ སྙན་ཞུ་ཅིག་ཕུལ་དགོཔ་སྦེ་གྲོས་ཆོད་གྲུབ།  
དེ་ཁར་ རྩིས་སྙོམས་བསྒྲིག་མ་འབད་མི་དངུལ་ཀྲམ་བསྡོམས་ས་ཡ་ ༡༤ ཡོད་མི་དེ་ནང་ གཙོ་བོ་ཤེས་རིག་ལྷན་ཁག་ནང་ཨིནམ་ལས་ ཏི་རུབ་དེ་ལེན་ཚར་རུང་ དེ་ནང་འགན་ཁུར་ལོག་སྤྱོད་འབད་མི་ཚུ་ ཁྲིམས་དང་འཁྲིལ་ཏེ་རང་ ལག་ལེན་འཐབ་དགོཔ་གལ་ཆེ་བའི་ཁར་ ལྷན་ཁག་གིས་ དེ་ལུ་ ཐེབས་ཅིག་ ཤུགས་གཏོན་ཏེ་ ཕྱག་ལཱ་མཛད་ཞིནམ་ལས་ དེ་བསྟུན་གྱི་སྙན་ཞུ་ཅིག་ རྗེས་མའི་ཚོགས་འཛོམས་ནང་ཕུལ་ནི་གུར་ ཐུགས་ཐག་ཆོད་གྲུབ།

༤.
རྒྱལ་གཞུང་རྩིས་ཞིབ་དབང་འཛིན་ལུ་ལེགས་བཅོས་ཀྱི་དྲན་བསྐུལ།

ཚོགས་དཔོན་གྱིས་ རྒྱལ་གཞུང་རྩིས་ཞིབ་དབང་འཛིན་གྱིས་ གཞུང་དམངས་ཀྱི་ཐོན་ཁུངས་ཚུ་ ཚུལ་མཐུན་སྤྱོད་མ་སྤྱོད་ཀྱི་རྩིས་ཞིབ་ཡང་དག་གནང་པའི་གྲུབ་འབྲས་སྙན་ཞུ་དེ་ལུ་ ཚོགས་དམངས་ཀྱི་ཧོངས་ལས་ རྗེས་སུ་ཡིད་རངས་ཀྱི་བསྟོད་བསྔགས་ཞུ་ནི་དང་འབྲེལ་ ད་ལས་ཕར་ རྩིས་ཞིབ་ཀྱི་ཕྱག་ལས་ལུ་ ལེགས་བཅོས་གང་ཡོད་ཀྱི་དྲན་བསྐུལ་ཞུ་ནིའི་གོ་སྐབས་གནང་མི་ལུ་ དཀར་སྦྱིས་དང་རྟ་ལོག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ རྒྱལ་གཞུང་རྩིས་དབང་འཛིན་དེ་ འཇིགས་སྣང་དང་ཕྱོགས་རིས་ བཟོད་བསྲན་ལ་སོགས་པ་མེད་པའི་སྒོ་ལས་ གཞུང་གི་ལམ་ལུགས་དང་འཁྲིལ་ཏེ་ རྒྱུ་དངོས་ཚུ་ ཚུལ་མཐུན་དང་དྭངས་གསལ་གྱི་ཐོག་ལས་ ལག་ལེན་འཐབ་མ་འཐབ་ཀྱི་རྩིས་ཞིབ་འབད་མི་ རང་དབང་ཅན་གྱི་གཙུག་སྡེ་ཅིག་ཨིནམ་ལས་བརྟེན་ གཞུང་གིས་ཡང་ རྩིས་ཞིབ་པ་ཚུ་ལུ་ དམིགས་བསལ་གྱི་ཐོབ་སྒོ་ཚུ་ མ་བཏུབ་བཏུབ་སྦེ་གནང་སྟེ་ཡོདཔ་ལས་ ད་ཚུན་ཡང་ རྩིས་ཞིབ་དབང་འཛིན་གྱི་ཁ་ཐུག་ལས་ དྲང་བདེན་གཙང་མའི་ཐོག་ལས་ རྩིས་ཞིབ་གནང་ཡོད་ནི་དེ་གིས་ མ་བཏུབ་པའི་སྐྱོན་བརྗོད་ཞུ་མི་མ་ཐོན་རུང་ ད་ལས་ཕར་ དེ་བཟུམ་འབད་མི་ འཐོན་སྲིདཔ་ལས་ རྩིས་ཞིབ་པ་སྡེ་ཚན་ཚུ་གིས་ ལྷན་ཁག་དང་ལས་ཁུངས་ རྫོང་ཁག་ཚུ་ནང་ རྩིས་ཞིབ་ཀྱི་ལས་འབྲེལ་འཐབ་པའི་སྐབས་ རྩིས་ཞིབ་ཀྱི་ངོ་བཙོང་སྟེ་ དབང་ཚད་ལོག་སྤྱོད་དང་ལྐོག་ཟ་ཚུ་ སྤང་ཐབས་ལུ་གང་དྲག་བརྩོན་ཏེ་ རང་གིས་འབད་དགོ་པའི་འགན་འཁྲི་ངོ་མ་ཨིན་པའི་བསམ་བློ་བཏང་སྟེ་ ལྷག་བསམ་རྣམ་དག་གི་སྒོ་ལས་མཛད་དགོ་པའི་ཁར་ ལྷག་པར་དུ་ རང་སོའི་ཀུན་སྤྱོད་རྣམ་གཞག་དང་འཁྲིལ་ཏེ་མཛད་དགོ་པའི་དྲན་བསྐུལ་ཞུ་ཡི།
དེ་ལུ་ ཚོགས་འདུ་ཆེན་མོ་གིས་ གཞུང་གི་ཁོངས་ལས་ ད་ཚུན་ ལྷན་ཁག་དང་ལས་ཁུངས་གཞན་ལས་ལྷག་སྟེ་ ཐོབ་ཐངས་ཚུ་ མ་བཏུབ་བཏུབ་སྦེ་གནང་སྟེ་ཡོད་མི་ལུ་ བརྩི་བཀུར་དང་ལེན་ཞུ་སྟེ་ ད་ལས་ཕར་ རྩིས་ཞིབ་འབད་དགོ་པའི་ལྷན་ཁག་དང་ལས་ཁུངས་ རྫོང་ཁག་གིས་མ་ཚད་ གཞན་ཡང་ ལས་སྡེ་ག་ཅི་བཟུམ་ནང་ རྩིས་ཞིབ་རྐྱབ་པའི་སྐབས་ རང་སོའི་ཀུན་སྤྱོད་རྣམ་གཞག་དང་འཁྲིལ་ཏེ་མཛད་དགོཔ་གལ་ཆེ་བའི་ཁར་ འཚེར་སྣང་དང་ངོ་གསོ་ལུ་མ་བལྟ་བར་ ཐད་ཀར་དུ་ གདོང་ལེན་འབད་དེ་ དྲང་སྲོང་འཁར་བ་མདུན་དུ་བཙུགས་ཏེ་མཛད་དགོཔ་ ཧ་ཅང་གིས་གལ་ཆེ་བའི་བརྩི་འཇོག་གནང་ཡི།
༥.
དམངས་རྩིས་ཚོགས་ཆུང་གི་འཐུས་མིའི་གྲངས་ཚད་གཏན་འབེབས།

དམངས་རྩིས་ཚོགས་ཆུང་གི་འཐུས་མིའི་གྲངས་ཚད་དེ་ འབྲུག་རྩ་ཁྲིམས་ཆེན་མོའི་རྩ་ཚན་ ༢༥ པ་དོན་ཚན་ ༦ པའི་དགོངས་དོན་དང་འཁྲིལ་ དམངས༌རྩིས་ཚོགས་ཆུང་དེ་ སྤྱི་ཚོགས་ཀྱི་ཚོགས་ཆུང་སྦེ་འཁོད་དེ་ཡོདཔ་ལས་ འཐུས་མི་ཡང་ སྤྱི་ཚོགས་ཀྱི་འཐུས་མིའི་གྲལ་ལས་ མི་ངོ་ ༥ འོང་དགོཔ་ཨིནམ་ལས་བརྟེན་ ཚོགས་འདུའི་འཐུས་མི་ལས་ འདེམས་བསྐོས་གྲུབ་པའི་ད་རེས་ཀྱི་འཐུས་མི་ཚུ་ ལོག་སྟེ་རང་བཙག་འཐུ་འབད་དགོ་པའི་གྲོས་དོན་ཕུལ་ཡི།

ཚོགས་འདུ་གིས་ གནད་དོན་དེ་གུར་ གྲོས་བསྡུར་གནངམ་ད་ གསོ་བའི་བློན་པོ་གིས་ གྲོས་འཆར་ཞུ་མི་ནང་ ད་རེས་ དེ་འཕྲལ་ལས་ འཐུས་མིའི་མི་ངོམ་བཏོན་ནི་དང་ད་ལྟོ་ཡོད་པའི་འཐུས་མི་ཚུ་དགོངས་ཞུས་འབད་ནི་མེན་པར་ གཞུང་སྐྱོང་འཐུས་མིའི་གྲངས་བསྡོམས་ལུ་ཡང་ དཔྱ་ཕབ་སྟེ་ འཐུས་མི་མང་ཉུང་ག་དེམ་ཅིག་གཏོན་ནི་ཨིན་ན་ དེ་ཡང་བལྟ་དགོཔ་ལས་ དེ་སྐོར་ དམངས་རྩིས་ཚོགས་ཆུང་ནང་ གསུང་གྲོས་གནང་སྟེ་ ཐག་གཅད་པ་ཅིན་ མི་དྲག་ག་ཟེར་ཞུཝ་བཞིན་དུ་ ལྡོག་ཕྱོགས་འགོ་ཁྲིདཔ་གིས་ཡང་ དེ་ལུ་རྒྱབ་སྐྱོར་ཡོད་ལུགས་ཞུས་ཏེ་ དམངས་རྩིས་ཚོགས་ཆུང་གི་འཐུས་མི་གཏོན་ནི་དེ་ སྤྱི་ཚོགས་འཚོགས་པའི་སྐབས་ གཏོན་ཞིནམ་ལས་ གཏན་འབེབས་བཟོ་བ་ཅིན་ དྲག་ཚོད་ཀྱི་གྲོས་འཆར་ཕུལ་ཡོད་རུང་ ཚོགས་འདུ་ཆེན་མོ་གིས་ ལྡོག་ཕྱོགས་ཚོགས་པ་ལས་ དགོན་ཁ་སྟོད་དང་ལ་ཡག་འདེམས་ཁོངས་ཀྱི་འཐུས་མི་དམ་ཆོས་རྡོ་རྗེ་དང་ རྒྱལ་ཡོངས་ཚོགས་སྡེ་ལས་འཐུས་མི་གཅིག་བཙུགས་ནི་གུར་ གྲོས་ཐག་ཆོད་གྲུབ།
ན-
ནགས་ཚལ་སྲུང་སྐྱོབ་བཞི་ལུ་ཤི་རྐྱེན་དང་རྨ་སྐྱོན་བྱུང་མི་གཉིས་ལུ་སེམས་གསོ།

ཞབས་ཏོག་བློན་པོ་གིས་ ཚོགས་ཁང་ཆེན་མོའི་ནང་ གསར་སྤང་རྫོང་ཁག་ཧེ་ལེ་ཟེར་སའི་ནགས་ཚལ་སྲུང་སྐྱོབ་འབད་མི་དྲུག་ གསར་སྤང་ཁྲོམ་ལས་ ཁོང་རའི་སྒར་ ཧེ་ལེ་ཟེར་ས་ལུ་འགྱོ་བའི་ལམ་ཁར་ མི་ངན་ཚུ་གིས་ རྫས་བམ་བཙུགས་མི་དེ་ གས་པའི་རྐྱེན་ངན་ནང་ ནགས་ཚལ་སྲུང་སྐྱོབ་ ༤ ལུ་ཤི་རྐྱེན་དང་ ༢ ལུ་རྨ་སྐྱོན་སྦོམ་སྦེ་རང་བྱུང་སྟེ་ དགེ་ལེགས་སྨན་ཁང་ནང་ གནས་སྟངས་འཚུབས་དྲགས་སྦེ་ཡོད་པའི་སྙན་ཞུ་ཕུལཝ་དང་འབྲེལ་ ང་བཅས་ར་ འབྲུག་མི་ཀུན་གྱིས་ དུས་རྒྱུན་དུ་ དྲན་པ་ཐེབས་ཅིག་རང་མ་གཏོན་པ་ཅིན་ གློ་བུར་དུ་ ཉེན་ཁ་ཅན་གྱི་གནོད་འཚུབས་འབྱུང་ཉེན་ཡོད་པའི་དྲན་གསོ་ཞུ་ཡི། ཁོང་ ཤི་རྐྱེན་བྱུང་མི་ཚུ་ འབྲུག་གི་ས་མཚམས་ལས་ཕར་ སྲོག་བློས་བཏང་སྟེ་ ནགས་ཚལ་སྲུང་སྐྱོབ་འབད་མི་ཨིན་པ་གིས་མ་ཚད་ རྒྱལ་ཁབ་ལུ་ཐ་དམ་ཚིག་བསྟེན་ཏེ་ ཕྱག་ཞུ་མི་ཨིནམ་ལས་བརྟེན་ དེ་བཟུམ་གྱི་རྐྱེན་ངན་བྱུང་མི་ལུ་ ཚད་མེད་གྱི་བློ་ཕམ་སྦོམ་ཡོད་ཟེར་ཞུ་ཡི།

དེ་ཁར་ སོ་ནམ་བློན་པོ་གིས་ མི་དབང་མངའ་ཞབས་མཆོག་གིས་ ཤི་རྐྱེན་བྱུང་མིའི་ཤུལ་ལུས་བཟའ་ཚང་ཚུ་དང་ དགེ་ལེགས་ཕུག་སྨན་ཁང་ནང་ཡོད་མི་ནདཔ་འཚུབས་དྲགས་གཉིས་ལུ་ སོ་ནམ་ལྷན་ཁག་དང་ནགས་ཚལ་ལས་ཁུངས་གཉིས་ཀྱི་ཁ་ཐུག་ལས་ གྲོགས་རམ་དང་དགེ་རྩ་ཚུ་ མ་བཏུབ་བཏུབ་འབད་དགོ་པའི་བཀའ་རྒྱ གནང་མི་དང་འཁྲིལ་ ཁོང་ལྷན་ཁག་དང་ལས་ཁུངས་ཀྱི་ཁ་ཐུག་ལས་ ཕྱག་གང་དྲག་ཞུ་བའི་བསྒང་ཡོད་པའི་སྙན་སྒྲོན་ཞུ་ཡི།

དེ་ལུ་ ཚོཊ་དམངས་ཀྱི་ཁོངས་ལས་  ལྡོག་ཕྱོགས་འགོ་ཁྲིདཔ་དང་བརྒྱུད་འབྲེལ་བློན་པོ་གིས་གཙོས་པའི་ ཆེད་བསྟོད་ཅན་གྱི་འཐུས་མི་གཉིས་ཀྱིས་ ང་བཅས་རའི་རྒྱལ་ཁབ་ཀྱི་རྒྱུ་ནོར་བདག་འཛིན་དང་སྲུང་སྐྱོབ་འབད་བའི་བསྒང་ གློ་བུར་དུ་ རྐྱེན་ངན་དེ་བཟུམ་བྱུང་མི་ལུ་ ཚོགས་འདུའི་འཐུས་མི་ཡོངས་ལུ་ བཟོད་མ་ཚུགས་པའི་ཐུགས་ཕམ་སྦོམ་བྱུང་ཡོདཔ་ལས་ ཁོང་ ཤི་རྐྱེན་བྱུང་མི་དང་གནས་སྟངས་འཚུབས་དྲགས་སྦེ་ཡོད་མི་ ༢ ལུ་ རྒྱལ་ཡོངས་ཚོགས་འདུ་ཆེན་མོའི་ཧོངས་ལས་ སེམས་གསོ་སྦོམ་ཡོདཔ་མ་ཚད་ རྒྱལ་ཁབ་ཀྱི་རང་བཙན་གཙང་མ་ལུ་ སྲུང་སྐྱོབ་ཀྱི་ཉེན་ཁ་ག་དེ་ཡོདཔ་ཨིན་ན་ སྤྱིར་འབྲུག་མི་ཡོངས་དང་ལྷག་པར་དུ་ ཚོགས་འདུའི་འཐུས་མི་ཚུ་གིས་ ཐུགས་ཁར་བསྣམས་ཏེ་རང་སྡོད་དགོཔ་མ་ཚད་ བྱ་ངན་འཐབ་མི་ ཕྱི་ནང་གི་མི་ག་ཨིན་རུང་ རྩ་མེད་གཏང་ནི་ལུ་ རྒྱབ་སྐྱོར་ཧྲིལ་པོ་ཡོད་ལུགས་ཞུ་ཡི།

ཚོགས་དཔོན་གྱིས་ ཞབས་ཏོག་བློན་པོ་གིས་ བཟོད་རླགས་དང་བྲལ་བའི་གནས་ཚུལ་དེ་བཟུམ་ཅིག་ ཚོགས་ཁང་ནང་ཞུ་མི་ལུ་ ཆེད་བསྟོད་ཅན་གྱི་འཐུས་མི་ཆ་མཉམ་ ཧ་ཅང་གིས་སེམས་ཕམ་བྱུང་ཡོདཔ་མ་ཚད་ ཚེ་འདས་ཀྱི་ཚུ་གི་ ནང་མི་ཚུ་དང་ དགེ་ལེགས་ཕུག་སྨན་ཁང་ནང་ གནས་སྟངས་འཚུབས་ཅན་སྦེ་ཡོད་མི་གཉིས་ལུ་ རྒྱལ་ཡོངས་ཚོགས་འདུ་ཆེན་མོའི་ཧོངས་ལས་ སེམས་གསོ་ཡོད་པའི་ཁར་ རྒྱབ་སྐྱོར་ཡང་འབད་ནི་ཨིན་ཟེར་གསུངམ་དང་འབྲེལ་ གློ་བུར་གྱི་རྐྱེན་ངན་དེ་བཟུམ་བྱུང་མི་ ཐུགས་ལུ་བསྣམས་ཏེ་ འཐུས་མི་ཚུ་གིས་ གཡས་གཡོན་ལུ་འབྱོནམ་ད་ གཟབ་གཟབ་ཀྱི་ཐོག་ལས་མཛད་དགོ་པའི་དྲན་བསྐུལ་མཛད་ཅི།

པ-
མི་དབང་མཆོག་གིས་ འབྲུག་དབང་རྒྱལ་གྱི་རྟགས་མ་གནང་མི་ལུ་བཀྲ་ཤིས་ལེཊ་གསོལ་གྱི་ཞུ་བ།
ཚོགས་དཔོན་ འཇིགས་མེད་ཚུལ་ཁྲིམས་ཀྱིས་ ད་རེས་ཀྱི་ཉིནམ་དེ་ སྤྱི་ལོ་ ༢༠༠༩ གསར་ཚེས་ཀྱི་ ཉིནམ་ཨིནམ་ལས་བརྟེན་ ཚོགས་དཔོན་གྱི་ཁོངས་ལས་ ཆེད་བསྟོད་ཅན་གྱི་འཐུས་མི་ཚུ་ ག་ར་ སྐུ་ཁམས་བཟང་པོའི་ཐོག་ལས་བཞུགས་ནི་རེ་སྨོན་ཞུ་བའི་ཁར་ སྤྱིར་འབྲུག་པའི་མི་སེར་དང་ གཞུང་ ལྷག་པར་དུ་ མི་དབང་མངའ་བདག་རིན་པོ་ཆེ་མཆོག་དང་སྐུ་འཁོར་བཅས་ལུ་ ཚོགས་འདུའི་ཆེད་བསྟོད་ཅན་གྱི་འཐུས་མི་ཚུ་གི་ཧོངས་ལས་ ཐ་དམ་ཚིག་གུར་བཀལ་ཏེ་ ཕྱག་ལེགས་ཤོམ་ཞུ་ནི་གི་རེ་སྨོན་ཞུཝ་དང་གཅིག་ཁར་ སྤྱི་ལོ་ ༢༠༠༨ ཟླ་ ༡༢ ཚེས་ ༣༡ གི་ཉིན་མར་ མི་དབང་མངའ་བདག་རིན་པོ་ཆེ་མཆོག་གིས་ བློན་ཆེན་འཇིགས་མེད་འོད་ཟེར་འཕྲིན་ལས་དང་ཁྲིམས་སྤྱི་བློན་པོ་བསོད་ནམས་སྟོབས་རྒྱས་ལུ་ འབྲུག་དབང་རྒྱལ་གྱི་རྟགས་མ་གནང་ཡོད་མི་ལུ་ ཚོགས་འདུའི་འཐུས་མི་ཚུ་ལས་ ཚད་མེད་ཀྱི་བཀྲིན་ལེགས་སོ་ཞུ་བ་གིས་མ་ཚད་ བློན་ཆེན་ལུ་ བཀྲ་ཤིས་ལེཊ་གསོལ་ཞུ་ནི་དང་ མི་དབང་མཆོག་ལུ་ བཀྲིན་རྗེས་དྲན་ཞུ་ནི་གི་ངོ་རྟགས་ལུ་ ཆེད་བསྟོད་ཅན་གྱི་འཐུས་མི་ཚུ་ སྐར་མ་གཅིག་གི་ཡུན་ལུ་ ཡར་བཞེངས་ཏེ་ བཀྲིན་ལེགས་སོ་ཞུ་ཡི།

དེ་དང་འདྲ་བར་ ཞབས་ཏོག་བློན་པོ་དང་བསྟན་རྒྱས་བློན་པོ་ ལྡོག་ཕྱོགས་འགོ་ཁྲིདཔ་ སྦིས་དཀར་མཚོ་འདེམས་ཁོངས་ཀྱི་འཐུས་མི་ ཚོགས་དཔོན་འོག་མ་ དགྲ་མེད་རྩེ་དང་སྔ་ཚང་འདེམས་ཁོངས་ཀྱི་འཐུས་མི་ མོང་སྒར་འདེམས་ཁོངས་ཀྱི་འཐུས་མི་ ཆེད་བསྟོད་ཅན་གྱི་འཐུས་མི་བཅས་ཀྱིས་ བཀྲ་ཤིས་ལེཊ་གསོལ་ཞུ་མི་ནང་ དང་པ་ བློན་ཆེན་འཇིགས་མེད་འོད་ཟེར་འཕྲིན་ལས་ཀྱིས་ རྒྱལ་གཞུང་ལུ་ ལྷག་བསམ་རྣམ་དག་གི་སྒོ་ལས་ ཤ་ཞེན་བསྐྱེད་དེ་ ཕྱག་ཞུ་མི་ཅིག་ཨིན་པའི་ཁར་ གཉིས་པ་ ཕྱག་ལཱ་ག་ཅི་མཛད་རུང་ རྒྱལ་ཁབ་ཀྱི་འཕྲལ་དང་ཕུགས་ལུ་ཕན་པའི་གྲུབ་འབྲས་ཅན་གྱི་ཕྱག་ལས་གནང་ཡོདཔ་མ་ཚད་ འཛམ་གླིང་རྒྱབ་ཁབ་ཚུ་གིས་ དཔེ་བལྟ་ས་དང་ཡིད་ཆེས་བསྐྱེད་ཚུགས་པའི་སྲིད་བྱུས་དང་ལམ་ལུགས་གསར་བཏོད་མཛད་ཡོད་པའི་ནང་ལས་ཡང་ ལྷག་པར་དུ་ དམངས་གཙོའི་གཞུང་དང་པའི་དབུ་ཁྲིད་མཛད་ཞིནམ་ལས་ ཁྱད་འཕགས་ཀྱི་དུས་ཆེན་རྣམ་གསུམ་དེ་ཡང་ མཐར་འཁྱོལ་དང་དོན་སྨིན་ཅན་སྦེ་ མཇུག་བསྡུ་ཚུགས་མི་ལུ་ མི་དབང་མཆོག་ ཐུགས་ཧ་ཅང་གིས་མཉེས་པའི་རྟགས་མཚན་སྦེ་གནང་མི་ལུ་ ཚོགས་འདུའི་འཐུས་མི་ཡོངས་ཀྱིས་ ཧིང་གི་གདིང་ལས་རང་བཀྲིས་ལེཊ་གསོལ་ཞུ་ཡི།
དེ་བཟུམ་སྦེ་ ཁྲིམས་སྤྱི་བློན་པོ་བསོན་ནམས་སྟོབས་རྒྱས་ཀྱིས་ཡང་ དམ་ཚིག་དཔང་བཙུགས་ཀྱི་སྒོ་ལས་ གཞུང་གི་ཕྱག་ཕྱིད་ གང་དྲག་ཞུས་པའི་ཁར་ དྲང་ཁྲིམས་ལྷན་སྡེའི་ནང་ ཁྲིམས་ཀྱི་རིང་ལུགས་ཚུ་ སྔར་ཡོད་བསྐྱར་ཞིབ་དང་མེད་མི་ཚུ་གསར་བརྩམས་ཐོག་ འཛམ་གླིང་རྒྱལ་སྤྱིའི་ཁྲིམས་དང་མཚུངས་པར་ འབྲུག་རྒྱལ་ཁབ་ནང་ ཁྲིམས་ཀྱི་བྱ་རིམ་ཚུ་ བྱ་སྟབས་བདེ་ཏོག་ཏོ་བཟོ་གནང་པ་གིས་མ་ཚད་ མི་དབང་འབྲུག་རྒྱལ་བཞི་པའི་བཀའ་དགོངས་དང་འཁྲིལ་ རྩ་ཁྲིམས་ཆེན་མོ་དེ་ གསར་བཞེངས་ཀྱི་ཕྱག་ལས་ཚུ་ ཧུར་བརྩོན་བསྐྱེད་དེ་ མ་བཏུབ་བཏུབ་སྦེ་གནང་པའི་གྲུབ་འབྲས་ཀྱིས་ ད་རེས་ རྩ་ཁྲིམས་ཆེན་མོ་ལས་བརྟེན་ དམངས་གཙོའི་གཞུང་དེ་ དབུ་བཙུགས་ཚུགས་མི་ལུ་ གཞུང་དང་རྒྱལ་པོའི་ཐུགས་དགོངས་ཡོངས་སུ་རྫོགས་ཏེ་ མི་དབང་མཆོག་གིས་ འབྲུག་དབང་རྒྱལ་གྱི་རྟགས་མ་གནང་མི་ལུ་ ཚོགས་འདུའི་འཐུས་མི་ཚུ་གི་ཧོངས་ལས་ བཀྲིས་ལེགས་གསོལ་ཞུ་ཡི།

དེ་ལུ་ བློན་ཆེན་འཇིགས་མེད་འོད་ཟེར་ཕྲིན་ལས་ཀྱིས་ བཀྲིན་དགའ་ཚོར་ཞུ་མིའི་ནང་ རྒྱལ་ཡོངས་ཚོགས་འདུའི་ཚོགས་དཔོན་མཆོག་གིས་དབུ་གཙོས་པའི་མཉམ་རོགས་བློན་པོ་ཚུ་དང་ལྡོག་འགོ་ཁྲིདཔ་ ཆེད་བསྟོད་ཅན་གྱི་འཐུས་མི་ཚུ་གིས་ བཀྲ་ཤིས་ལེགས་གསོལ་གནང་མི་ལུ་ ཧིང་ལས་རང་ བཀྲིན་ཆེ་ཟེར་ཞུ་བའི་ཁར་ མི་དབང་མངའ་བདག་རིན་པོ་ཆེ་གིས་ ཁོང་གཉིས་ལུ་ རྟགས་མ་མཐོ་ཤོས་ འབྲུག་དབང་རྒྱལ་གྱི་རྟགས་མ་གནང་མི་དེ་ཡང་ ཁྲིམས་སྤྱི་བློན་པོའི་ཐད་ལུ་ གཞུང་གི་ཕྱག་ལས་ལུ་ ཅི་ཤེས་གང་ལྕོགས་ཀྱི་ཐོག་ལས་ དམ་ཚིག་གཙོ་བོར་བཏོན་ཏེ་ཕྱག་ཞུ་བའི་གྲུབ་འབྲས་ཨིནམ་ལས་བརྟེན་ དང་པ་ ཁོ་ར་ལུ་ གནང་ནི་གི་འོས་འབབ་ཡོད་པའི་ཁར་ གཉིས་པ་ དྲང་ཁྲིམས་ལྷན་སྡེའི་ནང་ ཆེ་མཐོའི་དྲང་དཔོན་ལས་འགོ་བཟུང་ དྲུང་ཁག་དྲང་དཔོན་ཚུ་དང་ ཁྲིམས་ཀྱི་ལས་བྱེད་པ་ཆ་མཉམ་གྱིས་ ལྷག་བསམ་གཡོ་མེད་ཀྱི་སྒོ་ལས་ ཁྲིམས་ཀྱི་བྱ་རིམ་ནང་ ཕྱག་ཕྱིད་ཞུ་ཡོད་པ་གིས་མ་ཚད་ རྩ་ཁྲིམས་ཆེན་མོ་གསར་བཞེངས་ཀྱི་ལས་འབྲེལ་ནང་ རྩ་འགེངས་ཏེ་ཕྱག་ཞུ་མི་བཅས་ཀྱི་ ངོས་ལེན་ལུ་གནང་ཡོདཔ་ལས་ ཁྲིམས་ཀྱི་ལས་སྡེ་ནང་ཕྱག་ཞུ་མི་དང་རྩ་ཁྲིམས་ཆེན་མོ་གསར་བརྩམས་ནང་བཅའ་མར་གཏོགས་མི་ འཐུས་མི་ཆ་མཉམ་ལུ་ བཀྲ་ཤིས་ལེཊ་གསོལ་ དང་ མི་དབང་མཆོག་གིས་ དེ་བཟུམ་གྱི་ངོས་ལེན་མཛད་གནང་མི་ལུ་ སེམས་ཀྱི་གདིང་ལས་རང་ བཀྲིན་ཆེ་ཟེར་ཞུ་ཡི།
དེ་དང་འདྲཝ་ བློན་ཆེན་ཁོ་རའི་ཐད་ལུ་ཡང་ མི་དབང་མངའ་བདག་རིན་པོ་ཆེ་མཆོག་གིས་ དེ་བཟུམ་གྱི་རྟགས་མ་གནང་དགོ་མི་དེ་ ཧེ་མའི་གཞུང་སྐྱོང་གི་ཕྱག་ལས་ཚུ་ལུ་ ཐུགས་མཉེས་པའི་ཁར་ ད་རེས་ཀྱི་དམངས་གཙོའི་གཞུང་གི་ཕྱག་ལཱ་ཚུ་ལུ་ ཐུགས་དགོངས་ཧྲིལ་པོ་གཏད་དེ་ཨིནམ་ད་ ལྷག་པར་དུ་ ཁོ་རང་རྐྱངམ་གཅིག་ལུ་གནངམ་མེན་པར་ འབྲུག་གི་རྩ་བ་གསུམ་ལུ་ཕྱག་ཞུ་མི་ ད་རེས་ཀྱི་གཞུང་སྐྱོང་ནང་ཡོད་མི་ སྔོན་མའི་བློན་པོ་བཞི་དང་དགོངས་ཞུས་བྱོན་མི་བློན་པོ་ཚུ་གི་ཁར་ དྲུང་ཆེན་ལས་འགོ་བཟུང་ འགོ་དཔོན་དང་ལས་བྱེད་པ་ཆ་མཉམ་གྱིས་ མཉམ་འབྲེལ་དམ་ཟབ་ཀྱི་ཐོག་ལས་ ཕྱག་ཞུ་བའི་ངོས་ལེན་ལུ་ མི་དབང་མཆོག་གིས་ རྟགས་མ་མཐོ་ཤོས་དེ་བཟུམ་གནངམ་ལས་བརྟེན་ སྔོན་མའི་མཉམ་རོགས་བློན་པོ་ཚུ་དང་ཞི་གཡོགཔ་དྲུང་ཆེན་ལས་བཟུང་ ཁང་གཡོག་ཚུན་ལུ་ བཀྲིན་ལེགས་སོ་ཡོད་ཟེར་ཞུ་ཡི།
དེ་ལུ་ ཚོགས་དཔོན་གྱིས་ ཚོགས་འདུའི་ཆེད་བསྟོད་ཅན་གྱི་འཐུས་མི་དང་ ཚོགས་དཔོན་ཁོ་རའི་ཧོངས་ལས་ མི་དབང་མཆོག་གིས་ ལྕོགས་གྲུབ་ཅན་གྱི་གཞུང་སྐྱོང་དབུ་ཁྲིདཔ་ལུ་ རྟགས་མ་མཐོ་ཤོས་ འབྲུག་དབང་རྒྱལ་གྱི་རྟགས་མ་གནང་མི་ལུ་ ཧ་ཅང་གིས་ བཀྲིན་ཆེ་ལུགས་ཞུ་བའི་ཁར་ དེ་བཟུམ་གྱི་རྟགས་མ་གནང་མི་དེ་གིས་ ད་ལས་ཕར་ འབྲུག་གི་རྩ་བ་གསུམ་ལུ་ ཕྱག་ཞུ་ནི་ལུ་ ཕན་རླབས་སྦོམ་འབྱུང་ནི་ཨིན་པས་ཟེར་གསུངས་ཏེ་ འབྲུག་དབང་རྒྱལ་གྱི་རྟགས་མ་གནང་པའི་ བཀྲིས་ལེཊ་གསོལ་གྱི་གསུང་གྲོས་མཇུག་བསྡུ་ཡོད།
ཕ-
ཀོ་བའི་ལག་ཕད།
འབྲུག་རྒྱུ་ནོར་གཞི་བཟུང་མ་རྩ་འཛུགས་སྤྱོད་ལས་སྡེ་ (དྲི་ཨེཆ་ཨའི) ལས་ ཆེད་བསྟོད་ཅན་གྱི་འཐུས་མི་ཚུ་ལུ་ གོང་ཚད་དངུལ་ཀྲམ་ ༡,༨༠༠ རེ་འབད་མི་ ཀོ་བའི་ལག་ཕད་རེ་ཕུལ་ཡོད་མི་དེ་ ངན་ལྷད་བཀག་སྡོམ་ལྷན་ཚོགས་ཀྱི་བཅའ་ཁྲིམས་ནང་གསལ་ དངུལ་ཀྲམ་སྟོང་ཁྲག་གཅིག་ལས་ལྷག་པའི་དངོས་པོ་དེ་ ལེན་མ་ཆོགཔ་སྦེ་ཡོདཔ་ལས་བརྟེན་ གོང་ཚད་མར་ཕབ་སྟེ་ ལག་ཕད་རེར་དངུལ་ཀྲམ་ ༨༠༠ རེ་ ཚོགས་འདུའི་ལྷན་ཁག་གི་འཆར་དངུལ་ལས་བཏང་སྟེ་ ལག་ཕད་དེ་ འཐུས་མི་ཚུ་ལུ་ ཚོགས་འདུའི་ཧོངས་ལས་ སྤྱི་ལོ་གསར་ཚེས་ཀྱི་བཀྲ་ཤིས་བདེ་ལེགས་ལུ་ཕུལ་བ་ཅིན་ གང་འཚམས་ཀྱི་ཐུགས་འཆར་ཞུ་མི་ལུ་ འཐུས་མི་ཚུ་གིས་མ་བཏུབ་རེ་ཞུ་ནི་ཡོད་པ་ཅིན་ ཞུ་དགོ་པའི་དྲན་གསོ་མཛད་ཅི།
དེ་ལུ་ སྨན་སྦིས་དང་སྒང་ཟུར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་དང་དཀར་སྦིས་རྟ་ལོག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ཞུ་མིའི་ནང་ ངན་ལྷད་བཀག་སྡོམ་གྱི་བཅའ་ཁྲིམས་ནང་མ་ཆོགཔ་སྦེ་ཡོད་པ་ཅིན་ དེ་བཟུམ་གྱི་ལམ་ལུགས་དེ་ འགོ་དང་འགོ་ལས་རང་ བཀག་ཐབས་མཛད་པ་ཅིན་མི་དྲག་ག་ཟེར་ཞུ་བའི་ཁར་ གཞུང་དང་སྒེར་ ག་གིས་འབད་རུང་ དེ་བཟུམ་མའི་ལོ་གསར་ཁྱོསམ་གི་ལམ་ལུགས་བསྒྲིགས་མི་དེ་ གཞུང་གི་རྒྱུ་འཕྲོ་བརླག་བཏང་པའི་གཞི་ཅིག་མ་གཏོགས་མེདཔ་ལས་ དེ་ཚུ་ ཐུགས་ཁར་བསྣམས་ཏེ་མཛད་དགོཔ་ཡོདཔ་མ་ཚད་ ལག་ཕད་དེ་ཞུ་དགོཔ་རྩ་ལས་མེད་ལུགས་དང་ ནང་སྲིད་བློན་པོ་དང་གསོ་བའི་བློན་པོ་གིས་ ཆེད་བསྟོད་ཅན་གྱི་འཐུས་མི་གཉིས་ཀྱིས་ཞུ་མི་ལུ་ རྒྱབ་སྐྱོར་ཡོད་པའི་ཁར་ དུས་ཀྱི་འཕོ་འགྱུར་དང་བསྟུན་ ངན་ལྷད་བཀག་བསྡམ་གྱི་སྲིད་བྱུས་ལུ་ ང་བཅས་རང་ཆ་མཉམ་གྱིས་ རྒྱབ་སྐྱོར་ལེགས་ཤོམ་མཛད་ཚུགས་པ་ཅིན་ དེ་རང་དྲག་ཚུལ་གྱི་ཞུ་བ་དང་ དེ་ལུ་ རྩིས་རྐྱབ་བལྟ་བ་ཅིན་ སྤྱི་ཚོགས་ཀྱི་འཐུས་མི་ ༧༢ ལུ་ ལག་ཕད་རེར་དངུལ་ཀྲམ་ ༡,༨༠༠ རེ་འབདཝ་ད་ ཁྲི་དང་འབུམ་སྦེ་གནསཔ་ཨིན་མི་དེ་ ད་རེས་ འབྲུག་རྒྱུ་ནོར་གཞི་བཟུང་མ་རྩ་འཛུགས་སྤྱོད་ལས་སྡེ་(དྲི་ཨེཆ་ཨའི)རྐྱངམ་གཅིག་ལུ་མེན་པར་ གཞན་དང་གཞན་གྱི་དོན་ལུ་ཡང་ གསུང་གྲོས་གནང་དགོཔ་འདུག་ཟེར་ཞུ་ཡི།

ཚོགས་དཔོན་གྱིས་ མ་གཞི་ འབྲུག་རྒྱུ་ནོར་གཞི་བཟུང་མ་རྩ་འཛུགས་སྤྱོད་ལས་སྡེ་(དྲི་ཨེཆ་ཨའི)གི་ཁོངས་ལས་ ལག་ཕད་རེ་ཕུལ་ནི་འབད་མི་ལུ་ ཧ་ཅང་གིས་ བཀྲིན་ཆེ་རུང་ ཆེད་བསྟོད་ཅན་གྱི་འཐུས་མི་ཚུ་གིས་ ལམ་ལུགས་དེ་ལུ་ མ་བཏུབ་པའི་ཞལ་འཆམས་བྱུང་པའི་ཁར་ ངན་ལྷད་དེ་ གང་དྲག་བཀག་ཐབས་འབད་དགོཔ་གལ་ཆེཝ་མ་ཚད་ གཙོ་བོ་ རྒྱལ་ཡོངས་དགའ་སྐྱིད་དཔལ་འཛོམས་ཀྱི་དམིགས་ཡུལ་འགྲུབ་ནི་དེ་ཨིནམ་ལས་ ཚོགས་འདུ་ཆེན་མོའི་ནང་ ད་ལས་ཕར་ དེ་བཟུམ་གྱི་ལམ་ལུགས་བསྒྲིག་སྟེ་ ག་གིས་ཕུལ་མི་འཐོན་རུང་ རྩ་ལས་མི་ལེན་ནི་གུར་ ཐུགས་ཐག་ཆོད་དེ་ གསུང་གྲོས་མཇུག་བསྡུས་གནང་ཡོད།  

